
ᓱᕐᖁᐃᑕᐅᔪᓄᑦ 

ᑲᑎᒪᓂᖃᕐᑎᓯᓚᐅᕐᑐᑦ ᓇᑯᕐᒦᕈᒪᔪᑦ ᐃᑲᔪᓚᐅᕐᑐᓂᒃ ᐃᓚᐅᖃᑕᐅᔪᓂᒃ ᐃᓚᐅᑎᑦᓯᓚᐅᕐᓂᖏᓐᓄᑦ 

ᑕᒪᑦᓱᒥᖓ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᑲᑎᒪᓂᐊᕈᓯᐅᓚᐅᕐᑐᒥᒃ ᑲᔪᓯᑎᑦᓯᓯᐊᕈᓐᓇᓚᐅᕐᒪᑕ. 

ᐃᓓᔾᔭ ᐃᑦᑐᖅ, ᑲᖏᕐᓱᐊᓗᔾᔪᐊᖅ                ᐱᑕ ᕿᓰᖅ, ᑲᖏᕐᓱᔪᐊᖅ 

ᓲᓯ ᒧᐊᑲ, ᑲᖏᕐᓱᐊᓗᔾᔪᐊᖅ             ᐹᐱ ᐊᐳᑎᐊᕐᔪᒃ, ᑰᔾᔪᐊᖅ 

ᔫᐱ ᑐᓂᖅ, ᓴᓪᓗᐃᑦ                       ᖁᐃᑦᓴ ᑕᕐᕿᐊᓱᒃ, ᐃᕗᔨᕕᒃ 

ᔩᒥ ᔪᐊᓇᓯ, ᑰᔾᔪᐊᖅ                     ᐸᐅᓗᓯ ᐅᕿᑦᑐᖅ, ᓴᓪᓗᐃᑦ 

ᑭᑎ ᑯᐊᑕ, ᑰᔾᔪᐊᖅ                       ᓭᒪ ᐊᓕᖁ, ᐊᑯᓕᕕᒃ 

ᓘᑲᓯ ᒍᐃᑦᓕ ᑕᕐᕿᐊᐱᒃ, ᑰᔾᔪᐊᖅ                ᐃᓕᓴᐱ ᖃᕐᖁᑐᖅ 

ᐱᓕ ᑖᓐ ᒣ, ᑕᓯᐅᔭᖅ                      ᓴᐅᒥ ᐃᓄᑉᐸᒃ, ᐃᓄᒃᔪᐊᖅ 

ᒨᓱᓯ ᒪᓂᖅ, ᑕᓯᐅᔭᖅ                       ᓘᑲᓯ ᐃᖃᓗᒃ, ᐃᓄᒃᔪᐊᒃ 

ᔮᓂ ᐊᑉᐹᖃᑦᑕᒃ             ᓯᐅᔭ ᓖᓴ ᖃᓴᓪᓗᐊᖅ, ᐃᓄᒃᔪᐊᖅ 

ᓄᐊ ᐃᑦᑐᖅ, ᑲᖏᕐᓱᒃ                        ᐋᓇ ᐅᙯᑦᑐᖅ, ᐃᓄᒃᔪᐊᖅ 

ᐳᔦᐊᓐ ᐅᕐᖁᖃᑦ, ᑲᖏᕐᓱᔪᐊᖅ                   ᓵᓕ ᖁᒫᓗᒃ, ᐅᒥᐅᔭᖅ 

ᔦᒥ ᔮᑲᖅ, ᑲᖏᕐᓱᔪᐊᖅ                       ᓘᑲᓯ ᑯᑭ, ᐅᒥᐅᔭᖅ 

ᒣᒃ ᐃᕐᓂᒃ, ᑲᖏᕐᓱᔪᐊᖅ                      ᔪᐊᑕᓐ ᓯᐅᓪᑦ, ᑰᔾᔪᐊᕌᐱᒃ 

ᓂᕈᒥᑦᑐᒥᒃ ᓇᑯᕐᒦᑕᐅᓚᐅᕐᒥᔪᐃᑦ ᑕᒪᑦᓱᒧᖓ ᑲᑎᒪᓂᐊᕈᓯᕐᒧᑦ ᐃᑲᔪᓚᐅᕐᑐᓕᒫᓄᑦ: 

ᐅᔮᐱ ᒍᐊᑦ, ᐅᖄᔨᖓᑦ 

ᐋᓚᓯ ᕿᑭ ᐊᒻᒪᓗ ᔮᓂ ᓇᕐᑌᕌᓗᒃ, ᑐᓵᔩᒃ 

ᑕᒪᓐᓇ ᐱᓇᓱᐊᕐᑕᐅᔪᖅ ᓴᐳᒻᒥᔭᐅᓂᖃᓚᐅᔪᕗᖅ ᑮᓇᐅᔭᖃᕐᑎᑕᐅᑦᓱᓂ ᑲᕙᒪᑐᖃᒃᑯᑦ ᓄᓇᖃᕐᖄᓯᒪᔪᓂᒃ 

ᖃᓄᐃᓕᐅᕐᑎᖏᓐᓄᑦ ᑕᕐᕋᒥᐅᓕᕆᔨᖏᓐᓄᓗ ᑲᓇᑕᒥ ᐊᕐᖁᑎᖃᕐᓱᑎᒃ ᐃᒣᑦᑐᒥᒃ ᐃᑲᔪᕐᓯᒪᐅᑎᒥᒃ 

ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᐊᑐᐃᓐᓇᕈᐃᓯᒪᓂᕐᒧᑦ ᐃᓄᐃᑦ ᓄᓇᖓᓂ , ᐊᒻᒪᓗ ᑲᓇᑕᓕᒫᒥ 

ᐱᒍᑦᔨᕕᖓᓄᑦ ᐊᓐᓂᐊᓂᓕᕆᓂᕐᒥᒃ ᖃᐅᔨᓴᕐᓂᒧᑦ ᐊᒻᒪᓗ ᑯᐯᒃᑯᑦ ᐊᕙᑎᓕᕆᔨᖏᓐᓄᑦ, 

ᓄᓇᓕᕆᔨᖏᓐᓄᓗ ᐊᒻᒪᓗ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ. 

                                                              



4 
 

ᓱᓇᒨᓕᖓᒻᒪᖔᑕ 

ᓅᕕᒻᐱᕆ 19-21, 2019-ᒥ, ᑰᔾᔪᐊᒥ, ᓯᕗᓪᓕᐹᑦᓯᐊᒥ ᑲᑎᒪᓂᐊᕈᓯᖃᓚᐅᔪᕗᑦ ᓯᓚᐅᑉ 

ᐊᓯᑦᔨᕙᓪᓕᐊᓂᖓᓄᑦ ᓄᓇᕕᒻᒥ.  ᑕᒪᓐᓇ ᑲᑎᒪᓂᐊᕈᓯᓚᐅᔪᖅ ᐱᒋᐊᕐᑎᑕᐅᑦᓱᓂ ᒪᑭᕝᕕᑯᓄᓗ, 

ᑲᑎᕕᒃ ᓄᓇᓕᓕᒫᑦ ᑲᑎᒪᖓᓄᓪᓗ ᐊᒻᒪᓗ ᓄᓇᕕᒻᒥ ᐃᓗᓯᓕᕆᔩᑦ ᑲᑎᒪᔨᖏᓐᓄᑦ 

ᑲᔪᓯᒍᓐᓇᓯᐊᓚᐅᔪᕗᖅ ᑲᑎᒪᑦᓯᒍᑕᐅᑦᓱᓂ ᓄᓇᓕᓐᓄᑦ ᐃᓚᐅᔪᓂᒃ, ᓄᓇᓕᓕᒫᑦ ᑎᒥᖁᑎᖏᓪᓗ, 

ᑯᐯᒃᑯᓗ ᑲᕙᒪᑐᖃᒃᑯᓗ ᐊᒻᒪᓗ ᖃᐅᔨᓴᕐᑏᑦ ᑭᒡᒐᑐᕐᑎᖏᓐᓂᒃ. 

ᑲᑎᒪᓂᐊᕈᓯᖃᕐᑐᑦ ᑐᕌᒐᖃᓚᐅᔪᑦ ᒪᑯᓂᖓ: 

·    ᐅᓂᒃᑳᖃᑦᑕᓱᑎᒃ ᐊᑑᑎᔭᐅᓯᒪᓕᕐᑐᓂᒃ, ᖃᐅᔨᒪᔭᐅᓕᕐᑐᓂᓪᓗ ᑕᑯᓐᓈᑕᐅᓯᒪᓕᕐᑐᓂᓪᓗ 

ᐊᑦᔨᒋᖏᑐᓂᒃ ᓱᕐᕋᑕᐅᓯᒪᓕᕐᑐᓂᒃ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᕐᑕᐅᔪᓄᑦ ᑕᒫᓂ 

ᓄᓇᑦᑎᓂ, ᒪᑯᓄᖓ ᓂᕿᖃᑦᓯᐊᕆᐊᖃᕐᓂᑎᓐᓄᑦ, ᖃᓄᐃᖏᓯᐊᕆᐊᖃᕐᓂᑎᓐᓄᓗ 

ᐊᒻᒪᓗ ᐃᓅᒍᓯᑦᑎᓄᑦ; 

·    ᐅᖄᖃᑎᒌᑦᓱᑎᒃ ᓯᕗᓪᓕᐅᔭᐅᒋᐊᓕᓐᓂᒃ ᐱᓂᐊᕐᓂᐅᒋᐊᓕᓐᓂᓗ ᒪᑯᓄᖓ 

ᐊᑐᓕᕐᑎᑕᐅᖓᕐᓂᐊᓕᕐᑐᓄᑦ ᐃᓕᖓᔪᓂᒃ ᓄᓇᓕᑦᑕ ᖃᓄᐃᖏᓯᐊᕈᑎᑦᓴᖏᓐᓄᑦ, 

ᐱᕙᓪᓕᐊᒍᑎᑦᓴᖏᓐᓄᓗ ᐊᒻᒪᓗ ᕿᓄᐃᓵᕈᑎᑦᓴᖏᓐᓄᑦ; 

·    ᐃᓕᑕᕆᔭᐅᑎᑦᓯᓗᑎᒃ ᓱᔭᐅᖕᖏᓗᐊᓕᕐᑐᓂᒃ, ᐱᕕᑦᓴᐅᒍᓐᓇᑐᓂᓪᓗ ᐊᒻᒪᓗ 

ᐃᓱᒫᓗᒍᑕᐅᔪᓂᒃ ᖃᐅᔨᒐᓱᐊᕐᓂᒨᓕᖓᔪᓄᑦ ᑕᒪᒃᑯᐊ ᐱᓪᓗᒋᑦ. 

ᑕᒪᒃᑯᐊ ᑐᕌᒉᑦ ᐱᔪᓐᓇᓯᑎᑕᐅᑦᓯᐊᖁᔭᐅᒧᑦ, ᑲᑎᒪᓂᐊᕈᓯᕐᒥ ᐃᓚᖃᕐᑎᓯᓚᐅᔪᒻᒥᔪᑦ 

ᐅᖄᒋᐊᕐᑐᓯᒪᔪᓂᒃ ᒪᑯᓂᖓ ᖃᐅᔨᒐᓱᐊᕐᑎᓂᒃ, ᑎᒥᐅᔪᓄᓪᓗ ᓄᓇᓕᓐᓄᓗ ᐃᓚᐅᔪᓂᒃ ᓯᓚᐅᑉ 

ᐊᓯᑦᔨᕙᓪᓕᐊᓂᖓᑕ ᓱᕐᕃᒍᑎᖏᑦ ᐱᑦᔪᑎᒋᑦᓱᒋᑦ ᐊᒻᒪᓗ ᖃᐅᔨᓴᕐᓂᓂᒃ, ᐃᑉᐱᒋᔭᖃᕐᓂᐅᔪᓂᓪᓗ 

ᐊᒻᒪᓗ ᐊᑐᓕᕐᑎᑕᐅᖓᕐᑐᓂᒃ ᐱᓇᓱᐊᕐᑕᐅᔪᓚᑳᓄᑦ ᓄᓇᕕᒻᒥ.  ᑕᒪᒃᑯᐊ ᖃᐅᔨᒪᔭᐅᓕᕐᑐᐃᑦ 

ᐅᖄᔭᐅᖃᑦᑕᓚᐅᕐᑐᑦ ᑲᑎᒪᓂᕐᒥ ᐃᑲᔪᕐᓯᓚᐅᔪᕗᑦ ᑐᓴᐅᒪᓂᕐᒥᑎᒍᑦ ᐅᖄᖃᑎᒌᓐᓂᖃᓕᑐᐊᕐᒪᑕ 

ᑕᒡᒐᓂ ᑲᑎᒪᓂᐊᕈᓯᕐᒥ. 

ᐃᓚᐅᖃᑕᐅᔪᐃᑦ ᐃᒻᒥᒎᓈᕐᑎᓱᑎᒃ ᐅᖄᖃᑎᒌᓐᓂᖃᕐᑎᑕᐅᓕᓚᐅᔪᒋᕗᑦ ᐊᑦᔨᒋᖏᑐᓂᒃ 

ᐊᐱᕆᐅᑎᑦᓴᓚᑳᓄᑦ ᓯᓚᐅᑉ ᐊᓯᑦᔨᕙᓪᓕᐊᓂᖓᑕ ᓱᕐᕃᒍᑎᖏᓐᓅᓕᖓᔪᓂᒃ ᐊᒻᒪᓗ ᕿᒥᕐᕈᓗᑎᒃ 

ᐊᕐᕿᒋᐊᕈᑎᑦᓴᐅᑐᐃᓐᓇᕆᐊᓕᓐᓂᒃ. 

ᐊᐱᕆᔭᐅᖃᑦᑕᓚᐅᔪᕗᑦ ᐃᓚᐅᖃᑕᐅᔪᑦ ᑖᒃᑯᓇᓂ ᐱᖓᓱᓂᒃ ᐅᓪᓗᓂ ᑲᑎᒪᓂᐊᕈᓯᖃᕐᑎᓗᒋᑦ 

ᒪᑯᓂᖓ: 

ᐅᓪᓗᖓ 1 - ᓯᓚᐅᑉ ᐊᓯᑦᔨᕙᓪᓕᐊᓂᖓᑕ ᓱᕐᕃᒍᑎᖏᓐᓄᑦ 

1-  ᖃᓄᖅ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᐃᓅᓰᑦ ᐃᓄᑐᐃᓐᓇᐅᓂᕐᑎᒍᑦ ᐅᓪᓗᒥ ᓱᕐᕋᑕᐅᓯᒪᕙ? 

2-   ᑕᒪᓐᓇ ᓯᓚᐅᑉ ᐊᓯᑦᔨᕙᓪᓕᐊᓂᖓ ᓱᕐᕃᓂᖃᕐᑐᕆᓯᒪᓕᕐᐱᐅᒃ ᐅᕕᒃᑲᓂᒃ, ᐊᕐᓇᓂᒃ, 

ᐊᖑᑎᓂᒃ ᐊᒻᒪᓗ ᐃᓄᑐᖃᕐᓂᒃ ᐊᑦᔨᒋᖏᑐᕐᑎᒍᑦ?  ᐊᖏᖃᑕᐅᒍᑎᕕᑦ, ᖃᓄᐃᓕᖓᔪᓄᑦ? 

3-  ᓱᓇᒥᒃ ᐅᖃᐅᓯᖃᕋᔭᕐᐱᑦ ᐱᐅᖏᓂᕐᐹᒥᒃ ᓱᕐᕃᒍᑎᐅᓯᒪᓕᕐᑐᒥᒃ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ 

ᓄᓇᓕᑦᓯᓂ? 

4-  ᓱᓇᒥᒃ ᐅᖃᐅᓯᖃᕋᔭᕐᐱᑦ ᐱᐅᓂᕐᐹᒥᒃ ᓱᕐᕃᒍᑎᐅᓯᒪᓕᕐᑐᒥᒃ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ 

ᓄᓇᓕᑦᓯᓂ? 

5-  ᓱᓇᓂᒃ ᓴᖕᖓᓯᒋᐊᖃᕐᓯᒪᓕᕐᐱᑦ ᐱᓂᕐᓗᑌᓕᒪᓂᕐᑎᒍᓪᓗ ᐊᓐᓂᑌᓕᒪᓂᕐᑎᒍᓪᓗ ᓯᓚᒃ 

ᐊᓯᑦᔨᕙᓪᓕᐊᓕᕐᑎᓗᒍ? 

6-  ᖃᓄᖅ ᐅᖃᕋᔭᕐᐱᑦ ᓯᓚᐅᑉ ᐊᓯᑦᔨᕙᓪᓕᐊᓂᖓ ᓱᕐᕃᓯᒪᓕᕐᒪᖔᑦ ᐃᓱᒪᒃᑯᓗ ᑎᒥᒃᑯᓗ 

ᖃᓄᐃᖏᓯᐊᕐᓂᑯᑦ? 

7-  ᓱᓇᓂᒃ ᑭᖕᖒᒪᑦᓯᒐᔭᕐᐱᑦ ᐊᓪᓚᑕᐅᒪᓂᕐᓴᐅᖁᓪᓗᒋᑦ ᑐᓴᐅᒪᑎᑦᓯᒍᑕᐅᓂᕐᓴᐅᖁᓪᓗᒋᓪᓗ 

ᐊᕙᑎᐅᑉ ᐊᓯᑦᔨᕙᓪᓕᐊᓂᖓ ᐱᓪᓗᒍ? 

  

ᐅᓪᓗᖓ 2 - ᐊᑐᓕᕐᑎᑕᐅᖔᕈᓐᓇᑐᓄᑦ 

•        ᓱᓇᓂᒃ ᐃᓱᒪᖃᕐᐱᑦ ᐊᑐᓕᕐᑎᑕᐅᖔᑐᐃᓐᓇᕆᐊᓕᓐᓄᑦ ᑕᒪᒃᑯᓄᖓ ᐱᓀᓗᑕᕆᔭᐅᒍᓐᓇᑐᓄᑦ 

ᒪᑯᐊ ᐱᓪᓗᒋᑦ? 

1-  ᐊᓐᓂᑌᓕᒪᓂᕐᒧᑦ ᓄᓇᒥ 

2-  ᐊᓐᓂᑌᓕᒪᓂᕐᒧᑦ ᓯᑯᒥ 

3-  ᑎᒍᓚᓂᕐᒧᑦ ᐃᓗᓐᓈᒍᑦ 

4-  ᐃᓱᐊᖁᑏᑦ: ᐊᖏᕐᕋᕆᔭᐅᔪᑦ, ᐃᓪᓗᑐᐃᓐᓀᑦ, ᐊᕐᖁᑏᑦ, ᒥᕝᕖᑦ, ᐊᓯᖏᓪᓗ 

5-  ᐊᑦᑕᓇᑐᐃᓐᓇᕆᐊᓕᑐᙯᑦ ᐊᒻᒪᓗ ᓯᓚᒧᑦ ᐱᐅᓯᕆᔭᐅᓲᖑᓕᕐᑑᑉ 

ᖃᐅᔨᒪᓇᕇᖕᖏᑑᓕᕐᓂᖓᓄᑦ 

6-  ᐆᒪᔪᐃᑦ ᐱᕈᕐᑐᔦᓪᓗ ᐊᓯᑦᔨᕙᓪᓕᐊᓂᖏᓐᓄᑦ: ᐊᓐᓂᐊᖃᕐᓂᖏᓐᓂᒃ, ᓄᑖᓂᒃ ᐆᒪᔪᕐᓂᒃ 

ᑎᑭᑦᑕᑐᓂᒃ, ᓂᕿᖃᑦᓯᐊᕆᐊᖃᕐᓂᒥᒃ ... 

•   ᓱᓇᓂᒃ ᑭᖕᖒᒪᑦᓯᕕᑦ ᑲᔪᓯᑎᑦᓯᒍᑎᐅᒐᔭᕐᑐᓂᒃ ᑕᒪᒃᑯᓂᖓ ᐊᑐᓕᕐᑎᑕᐅᖔᕈᓐᓇᑐᓂᒃ 

(ᐱᒋᐅᕐᓴᓂᕐᓂᒃ, ᐱᐅᒃᑯᑎᓂᒃ, ᐱᓇᓱᑦᑐᓴᕐᓂᒃ, ᓱᓇᒐᓚᓐᓂᒃ, ᐊᓯᖏᓐᓂᓗ...)? 

ᐅᓪᓗᖓ 3 - ᓯᓚᐅᑉ ᐊᓯᑦᔨᕙᓪᓕᐊᓂᖓ ᐊᒻᒪᓗ ᓂᕿᖃᑦᓯᐊᕆᐊᖃᕐᓂᒧᑦ 

1- ᖃᓄᖅ ᐱᓇᓱᐊᖃᑕᐅᒍᒪᒐᔭᕐᐱᑦ ᖃᐅᔨᒐᓱᐊᕐᑎᓄᑦ ᓂᕿᖃᑦᓯᐊᕋᓱᐊᕆᐊᖃᕐᓂᖅ ᐱᓪᓗᒍ ᐊᒻᒪᓗ 

ᓯᓚᐅᑉ ᐊᓯᑦᔨᕙᓪᓕᐊᓕᕐᓂᖓᓄᑦ? 

 

2- ᖃᓄᕐᓕ ᑕᑯᒍᒪᒐᔭᖕᖑᐊᐱᑦ ᐃᓄᐃᑦ ᐊᑑᑎᓯᒪᓕᕐᑕᖏᓐᓂᒃ ᓯᓚᒃ ᐊᓯᑦᔨᕙᓪᓕᐊᓕᕐᑎᓗᒍ 

ᐊᓪᓚᑕᐅᓂᐊᕐᑎᓗᒋᑦ ᐅᑯᓇᓂ ᐃᓄᐃᑦ ᖃᓄᐃᖏᓯᐊᕐᓂᖏᓐᓄᑦ ᖃᐅᔨᓴᕐᓂᒧᑦ 

ᐊᐱᕆᔭᐅᒍᑎᖏᓐᓂ? 
 

3-  ᓇᓪᓕᖏᓐᓂᒃ ᐊᐱᕆᐅᑎᑦᓴᓂᒃ ᐃᓚᐅᑎᑦᓯᒍᒪᒐᔭᕐᐱᑦ ᐃᓄᐃᑦ ᖃᓄᐃᖏᓯᐊᕐᓂᖏᑦ 

ᖃᐅᔨᓴᕐᑕᐅᓂᖃᕐᑎᓗᒋᑦ ᑕᒪᑦᓱᒧᖓ ᓂᕿᖃᑦᓯᐊᕆᐊᖃᕐᓂᒧᐊᖓᔪᓄᑦ ᓯᓚᐅᓪᓗ 

ᐊᓯᑦᔨᕙᓪᓕᐊᓂᖓᓄᑦ? 

  

ᖃᐅᔨᒪᔭᐅᒋᐊᓕᒃ ᑕᒪᒃᑯᐊ ᐅᓄᕐᓂᓭᑦ ᐅᖄᔭᐅᔪᑦ ᐃᓕᖓᖃᑎᒌᑦᓯᐊᒪᑕ; ᑌᒣᒻᒪᑦ ᑖᒃᑯᓂᖓᑦᓭᓇᒐᓚᒃ 

ᐃᓚᖓᒍᑦ ᐅᖄᔭᐅᔪᖃᓯᖃᑦᑕᓚᐅᔪᖅ ᑭᐅᒍᑎᓄᑦ ᐊᑦᔨᒋᔭᐅᖏᑐᓂᒃ ᐊᐱᕆᐅᑎᓚᑳᓂᒃ.  ᑖᒃᑯᐊᓄᑯᐊ 

ᑐᓴᕐᑎᓯᒍᑎᓕᐊᖑᔪᑦ ᑲᒪᒋᔭᖃᓗᐊᖑᐊᔭᖏᑦᑐᑦ ᑕᒪᒃᑯᓂᖓᓚᑳᒃ ᐊᐱᕆᐅᑎᐅᓚᑳᓂᑦ, ᑭᓯᐊᓂ 

ᑖᒃᑯᓂᖓ ᐊᑐᐊᕐᓯᔪᖃᕐᓂᐊᐸᑦ ᐃᕐᖃᐅᒪᔪᖃᕆᐊᖃᓚᖓᒻᒪᑦ ᐃᑲᔪᕐᓯᖃᑦᑕᓚᐅᔪᒻᒥᒋᐊᖏᑦ ᐅᖄᔭᐅᔪᓂᒃ 

ᓱᖏᐅᓯᓭᕈᑕᐅᑦᓱᑎᒃ ᑌᑲᓂ ᑲᑎᒪᓂᐊᕈᓯᕐᒥ. 

ᑭᖑᓪᓕᐸᐅᑎᓪᓗᒍ, ᑕᒪᓐᓇ ᑲᑎᒪᓂᐊᕈᓯᐅᓚᐅᔪᖅ ᑲᑎᒪᕕᐅᓚᐅᕐᒪᑦ ᐊᑦᔨᒋᖏᑐᓂᒃ 

ᐊᑑᑎᖃᑦᑕᓯᒪᓕᕐᑐᓄᑦ ᖃᐅᔨᒪᓂᖃᕐᑐᓄᓪᓗ, ᐊᐱᕆᐅᑎᑦᓴᓕᐊᖑᓯᒪᒐᓱᐊᕐᑐᐃᑦ ᓯᓚᑖᒍᑦ 

ᐅᖄᑎᑕᐅᑐᐃᓐᓇᖃᑦᑕᓯᓚᐅᔪᑦ ᑲᑎᒪᐅᑎᔪᐃᓪᓗ ᐅᓂᒃᑳᑎᑕᐅᑦᓱᑎᒃ ᓯᓚᐅᑉ ᐊᓯᑦᔨᕙᓪᓕᐊᓂᖓ 

ᐊᖏᔪᒻᒪᕆᐅᑎᓪᓗᒍ ᑲᒪᒋᒐᓱᐊᕈᑎᒋᑦᓱᒋᑦ. 

ᖃᓄᐃᓕᖓᓕᕐᓂᖓᓄᑦ 

ᐅᖄᖃᑎᒌᑦᓱᑎᒃ ᐱᖓᓱᓂᒃ ᐅᓪᓗᓂᒃ ᑲᑎᒪᓂᐊᕈᓯᖃᕐᑎᓗᒋᑦ ᓄᐃᑕᑎᑕᐅᔪᖃᓚᐅᔪᒻᒪᑦ ᑕᒪᓐᓇ 

ᓯᓚᐅᑉ ᐊᓯᑦᔨᕙᓪᓕᐊᓂᖓ ᐱᑐᑦᓯᒪᓂᖃᓪᓚᕆᒋᐊᖓᓂᒃ ᐊᑦᔨᒋᖏᑐᓄᑦ ᐃᓗᕐᕈᓯᕐᒨᓕᖓᔪᓄᑦ, 

ᐊᕙᑎᒨᓕᖓᔪᓄᓪᓗ, ᐃᓅᓯᕐᒧᓗ, ᖃᓄᐃᖏᓯᐊᕐᓂᒧᓪᓗ ᒪᑭᑕᒐᓱᐊᕐᓂᑎᒍᓪᓗ ᐊᑑᑎᔭᐅᒍᓐᓇᓯᐊᓲᓂᒃ 

ᐊᑦᔨᒋᖏᑐᕐᑎᒍᑦ ᐃᓄᓐᓄᓗ ᓄᓇᓕᓐᓄᓗ, ᑭᓯᐊᓂᓗ ᐃᓕᑕᕐᓯᒍᓐᓇᓚᐅᕋᑦᑕ ᐃᓚᖓᑎᒍᑦ 

ᐊᑦᔨᒋᓐᓂᖃᒐᓚᑦᑎᓗᒋᑦ.  ᐊᒥᓱᓂᒃ ᐊᕙᑎᐅᑉ ᐊᓯᑦᔨᕙᓪᓕᐊᓕᕐᓂᖓᓄᑦ ᑕᑯᔭᐅᖃᑦᑕᓯᒪᓕᕐᑐᓂᒃ 

ᐅᖄᔭᐅᔪᖃᑦᓯᐊᖑᐊᔪᖃᖃᑦᑕᓚᐅᕐᑐᑦ ᑕᒡᒐᓂ ᑲᑎᒪᓂᐊᕈᓯᕐᒥ: ᐆᒪᔪᓄᐊᖓᔪᓂᓪᓗ 

ᐱᕈᕐᑐᓄᐊᖓᔪᓂᓪᓗ, ᓯᑯᐃᓪᓗ ᖃᓄᐃᓕᖓᓕᕐᓂᖏᓐᓂᒃ ᓯᓚᐅᓪᓗ ᓄᓀᓪᓗ ᐊᓯᑦᔨᕙᓪᓕᐊᓂᖏᓐᓄᑦ.  

ᑕᒪᒃᑯᓄᖓᓕᒫᖅ ᐊᑕᐅᑦᓯᑰᕐᑕᐅᓕᑐᐊᕋᒥᒃ ᑕᒪᒃᑯᐊ ᐊᓯᑦᔨᖃᑦᑕᓯᒪᓕᕐᑐᐃᑦ ᓱᕐᕃᓯᒪᓂᖃᓕᓚᐅᕐᑐᑦ 

ᖃᐅᑕᒫᑦ ᐃᓅᓯᕆᔭᐅᓲᓂᒃ ᐃᓄᓐᓄᑦ ᓄᓇᕕᒻᒥ. 

ᓄᓇᒥ ᐊᓐᓂᑌᓕᒪᔾᔪᑎᓂᒃ ᐅᖄᔭᐅᔪᖃᒻᒪᕆᓚᐅᕐᒥᔪᖅ ᑲᑎᒪᓂᐊᕈᓯᖃᕐᑎᓗᒋᑦ.  ᓯᑯᐃᓪᓗ 

ᓄᓇᒦᑦᑐᐃᓗ ᖃᓄᐃᓕᖓᓕᕐᓂᖏᑦ ᐊᓯᑦᔨᓯᒪᓕᑐᐊᕐᒪᑕ, ᑕᒪᓐᓇᓗ ᓯᓚᐅᑉ ᐱᐅᓯᕆᓲᕆᓕᕐᑕᖓ 

ᖃᐅᔨᒪᓇᓲᖑᒍᓐᓀᒥᑦᓱᓂ, ᐊᑦᑕᓇᕐᓯᓕᐅᒥᒍᑕᐅᓯᒪᓕᕐᑐᑦ ᑕᒪᒃᑯᓄᖓ ᓄᓇᒥᒃ ᐊᐅᓚᕕᖃᕋᓱᐊᕐᐸᑐᓄᑦ.  

ᐊᒻᒪᓗᑦᑕᐅᖅ ᐆᒪᔪᐃᑦ ᖃᓄᐃᖏᓯᐊᕐᓂᖏᑦ ᓇᒧᖕᖓᑕᕐᓂᕆᓲᖏᓪᓗ ᐃᖏᕐᕋᕕᒋᓲᖏᓪᓗ 

ᐅᖄᔭᐅᔪᒻᒪᕆᓚᐅᕐᒥᔪᑦ ᐃᓕᑕᕐᓯᒍᑕᐅᑦᓱᑎᓪᓗ ᓱᕐᕋᑕᐅᒪᔪᒻᒪᕆᐅᓕᕆᐊᖏᑦ ᓯᓚᐅᑉ 

ᐊᓯᑦᔨᕙᓪᓕᐊᓂᖓᓄᑦ.  ᓱᓕ, ᒫᓐᓇᑯᑦ ᓄᑖᓂᒃ ᐆᒪᔪᕐᓂᒃ ᓄᓇᕕᒻᒨᔭᕐᑐᖃᕐᐸᓕᐊᓕᕐᒥᓱᓂ ᑕᒪᒃᑯᓄᖓ 

ᐃᓱᒫᓘᑎᐅᓚᐅᔪᒻᒥᓱᓂ ᐃᓱᐃᓪᓕᑎᕆᖃᑦᑕᓚᖓᒍᓇᐅᒋᐊᖏᑦ ᓂᕿᖃᕐᕕᐅᒍᓐᓇᓲᓂᒃ 

ᐱᕈᕐᕕᐅᒍᓐᓇᓲᓂᓪᓗ ᓄᓇᓂᒃ.  ᐆᒪᔪᕐᓯᐅᕋᓱᐊᕐᑐᐃᑦ ᐊᑦᑕᓇᕐᓂᓴᒃᑯᓲᖑᓕᕆᐊᖏᑦ ᐆᒪᔪᐃᓪᓗ 

ᐊᓯᑦᔨᕙᓪᓕᐊᑐᐃᓐᓇᓕᕐᑎᓗᒋᑦ ᐱᑦᔪᑎᒋᔭᐅᓗᐊᖑᐊᓚᐅᕐᑐᑦ ᓂᕿᑐᐃᓐᓇᑕᕐᖃᔭᑦᓯᐊᖏᓐᓂᒧᑦ ᑌᒣᒻᒪᓗ 

ᓱᕐᕃᒍᑎᐅᓚᕿᓂᐊᓕᕐᒪᑦ ᓂᕿᖃᑦᓯᐊᕋᓱᐊᕆᐊᖃᕐᓂᒥᒃ ᓄᓇᕕᒻᒥ. 

ᑲᑎᒪᐅᑕᐅᔪᑦ ᑕᑯᓐᓈᖑᐊᖃᑦᑕᓚᐅᔪᑦ ᑕᒪᒃᑯᐊ ᓯᓚᐅᑉ ᐊᓯᑦᔨᕙᓪᓕᐊᓂᖓ ᒪᓕᑦᓱᒍ 

ᐊᑐᓕᕐᑎᑕᐅᖔᕐᓂᐊᑐᐃᑦ ᓴᐳᑦᔨᓯᒪᒍᑎᐅᓂᐊᕆᐊᖏᑦ ᐊᕙᑎᒥᒃ ᑲᔪᓯᑎᑦᓯᒍᑕᐅᓗᑎᓪᓗ ᐃᓄᐃᑦ 

ᐃᓗᕐᕈᓯᖓᓂᒃ ᐊᑦᑕᓇᖕᖏᑐᒃᑯᑦ ᓄᓇᓕᐊᖃᑦᑕᓲᖑᓂᐊᕐᑎᓗᒋᑦ ᐊᒻᒪᓗ ᑭᖑᕙᕐᓅᔭᕐᑕᐅᔪᖃᕐᓗᓂ 

ᖃᐅᔨᒪᔭᐅᔪᑐᖃᕐᓂᒃ ᐱᔪᓐᓇᕈᓯᑐᖃᕐᓂᓗ.  ᑖᒃᑯᐊ ᐅᖃᖃᑦᑕᓚᐅᔪᑦ ᓄᓇᕕᐅᑉ ᓄᓇᓕᖏᑦ 

ᓴᐳᒻᒥᔭᐅᓪᓚᕆᒋᐊᖃᕆᐊᖃᕐᓂᖏᓐᓄᑦ ᐱᔪᓐᓇᓚᕆᑦᑕᖏᓪᓗ ᐱᕈᕐᓴᑕᐅᓗᑎᒃ ᑫᓪᓗᑐᐃᒍᑕᐅᓂᐊᕐᑐᓂᒃ 

ᓄᓇᓕᓐᓄᑦ ᐊᔭᐅᕐᑕᐅᓂᖃᕐᑐᓂᒃ ᖃᐅᔨᓴᕐᓂᓂᒃ ᐱᓂᐊᕐᓂᓂᓪᓗ ᓈᒻᒪᓈᕐᓯᒪᓂᓕᓐᓄᑦ ᑖᒃᑯᓄᖓ 

ᑕᑯᓐᓈᓗᐊᖑᐊᑕᖏᓐᓄᓗ ᑭᖕᖒᒪᒋᔭᖏᓐᓄᓗ. 

ᑕᑯᔭᐅᓯᒪᓕᕐᑐᓄᑦ ᓯᓚᐅᑉ ᐊᓯᑦᔨᕙᓪᓕᐊᓂᖓᓅᓕᖓᔪᓂᒃ 

ᑲᑎᒪᓂᐊᕈᓯᖃᕐᑎᓗᒍ ᐅᖄᔭᐅᔪᖃᖃᑦᑕᓚᐅᔪᒻᒪᑦ ᐃᒫᒃ ᓄᓇᒥᓂᒃ ᖃᐅᔨᒪᑦᓯᐊᓚᕆᐊᓗᓐᓂᒥᓄᑦ 

ᓄᓇᕕᐅᑉ ᐃᓄᖏᑦ ᐊᓐᓇᐅᒪᕕᖃᕐᓯᒪᓕᕐᒪᑕ ᐱᔪᓐᓇᓯᐊᓪᓚᕆᐊᓗᑦᓱᑎᓪᓗ ᐊᖏᕐᕋᖃᕐᕕᒥᓂᒃ ᓄᓇᒥ 

ᑌᒪᖕᖓᓂᓂᐊᓗᒃ.  ᖃᐅᔨᒪᒍᓯᑕᕐᓯᒪᓂᖃᕋᒥᒃ ᑕᑯᓐᓈᓯᒪᓂᕐᒥᑎᒍᑦ ᐊᕙᑎᒥᓂᒃ, ᐆᒪᔪᓂᓪᓗ 

ᓄᓇᓯᒪᕕᓕᓐᓂᒃ ᐊᒻᒪᓗ ᓯᓚᖓᓂᒃ ᐊᐅᓚᕕᖃᑦᓯᐊᕈᒪᓂᕐᒥᑎᒍᑦ ᓄᓇᑎᒍᑦ.  ᑭᓯᐊᓂ ᓱᓕ ᓯᓚᒃ 

ᐊᓯᑦᔨᕙᓪᓕᐊᑐᐃᓐᓇᓯᐊᓕᕐᑐᖅ ᐊᕙᑎᖓᓗ ᓄᓇᕕᐅᑉ ᑌᒣᑕᐅᓕᕐᒥᓱᓂ. 

ᐃᓄᐃᑦ ᑌᒣᒻᒪᑦ ᐱᔪᓐᓇᓯᐊᕐᓂᐸᐅᒍᓐᓇᓕᕐᑐᐃᓗ ᐊᓪᓚᑕᐅᑎᑦᓯᓗᑎᒃ ᑕᒪᒃᑯᓂᖓ ᐊᓯᑦᔨᕙᓪᓕᐊᔪᓂᒃ.  

ᐊᕙᑎᒥ ᐊᓯᑦᔨᕙᓪᓕᐊᔪᐃᑦ ᑐᕃᓐᓇᑑᒍᓐᓇᓲᖑᒻᒪᑕ ᑐᕃᓐᓇᖏᑦᑑᓱᑎᓪᓘᓃᑦ, ᐱᐅᔫᑦᓱᑎᓪᓘᓃᑦ 

ᐱᐅᖏᑑᑦᓱᑎᓪᓘᓃᑦ.  ᑲᑎᒪᔪᓃᑦᑐᑦ ᐅᓂᒃᑳᖃᑦᑕᓚᐅᔪᑦ ᑕᑯᓯᒪᓕᕐᑕᒥᓂᒃ ᓱᓇᑐᐃᓐᓇᓂᒃ 

ᐊᓯᑦᔨᕙᓪᓕᐊᓂᕐᒨᓕᖓᔪᕆᔭᕐᒥᓄᑦ ᓯᓚᒥ. 

 ᓯᑯᓄᑦ 

ᑲᑎᒪᔪᐃᑦ ᐅᖄᒍᑎᖃᓗᐊᖑᐊᖃᑦᑕᓚᐅᔪᑦ ᐊᓯᑦᔨᓯᒪᓂᕐᐸᐅᓕᕐᑐᓂᒃ ᒪᑯᓂᖓ ᑕᓯᕐᓂᒃ, ᑰᒐᓴᓐᓂᒃ 

ᑕᕆᐅᓪᓗ ᓯᑯᖏᓐᓂᒃ ᒫᓐᓇᑯᑦ ᓵᓐᓂᓴᐅᓲᖑᓕᕐᒪᑕ ᓯᕗᓂᐊᒎᓯᒪᔪᕐᒥᑦ.  ᓯᑯᑦᓴᐅᑎᒋᕐᖃᔦᕐᓱᓂᓗ 

ᐅᑭᐊᑦᓴᐅᓕᕐᒪᑦ ᐅᐱᕐᖓᓴᐅᓕᕐᒪᓗ ᓱᑯᐃᑦᓴᐅᑎᒋᓂᕐᓴᐅᓲᖑᓕᕐᓱᓂ ᐃᒪᖃᕐᓂᓴᐅᓚᕿᓂᐊᓕᕐᒪᑦ.  

ᓯᑯᐃᓪᓗ ᒪᓂᓐᓂᓴᐅᓲᖑᓕᕐᓱᑎᒃ ᓯᓚᒧᑦ ᑎᑕᐅᑦᓱᑎᒃ.  ᑕᒪᒃᑯᐊ ᑕᑯᔭᐅᖃᑦᑕᓯᒪᓕᕐᑐᑦ ᓄᓇᕕᓕᒫᒥ 

ᑌᒣᓕᖓᔪᐃᓐᓇᐅᒍᓇᐅᓚᐅᕐᑐᑦ. 

 ᓄᓇᒦᑦᑐᑦ 

ᓄᓇᐅᑉ ᐃᑭᐊᖓᓂ ᖁᐊᕐᓯᒣᓐᓇᓲᒐᓓᑦ ᐊᐅᑉᐸᓕᐊᓕᕆᐊᖏᑦ ᑐᓴᕐᑎᓯᒍᑕᐅᓚᐅᕐᒥᔪᑦ ᑲᑎᒪᔪᓄᑦ.  

ᑖᒃᑯᐊ ᐃᑉᐱᒋᔭᖃᕐᓯᒪᓕᕐᒪᑕ ᐊᕐᖁᓯᓂᕆᔭᐅᓲᑦ ᐊᓯᑦᔨᖃᑦᑕᓯᒪᓕᕆᐊᖏᑦ ᓄᓇᖓ 

ᐊᕿᓪᓕᓂᕐᓴᐅᓯᒪᓕᕐᓂᑯᖓᓄᑦ ᐊᑖᖓᑎᒍᑦ ᐃᑭᐊᖓᒍᑦ ᐊᐅᑉᐸᓕᐊᓕᕐᓂᑯᖓᓄᑦ.  ᑲᑎᒪᖃᑕᐅᔪᐃᑦ 

ᑕᑯᓯᒪᓂᕋᖃᑦᑕᓚᐅᕐᑐᑦ ᐊᐅᓚᔪᖃᕐᓂᓴᐅᓲᖑᓕᕐᑎᓗᒍ ᓄᓇᑐᐃᓐᓇᒥ.  ᐃᓚᖏᑦ ᐅᖃᐅᓯᖃᕐᓱᑎᒃ 

ᑭᕕᓐᓇᑐᖃᓲᖑᓕᕆᐊᖓ, ᓄᓇᒥᓪᓗ ᓯᑑᕐᓯᒪᔪᖃᓲᖑᑦᓱᓂ ᓱᔪᑉᐸᓕᐊᔪᖃᕐᑎᓗᒍᓗ ᐃᓚᖏᓐᓂ 

ᑕᒪᒃᑯᓄᖓ ᑰᓐᓅᔭᕐᐸᓲᓂᒃ.  ᑰᓪᓗ ᑕᓰᓪᓗ ᐃᒪᖃᕐᓂᕆᓲᖏᑦ ᐊᓯᑦᔨᕙᓪᓕᐊᒍᓇᐅᓕᕆᐊᖏᑦ 

ᒪᓗᒋᔭᐅᓯᒪᓚᐅᕐᒥᔪᑦ. 

 ᐱᕈᕐᑐᔦᑦ 

ᓄᓇᕕᒻᒥ ᐱᕈᕐᑐᔦᑦ ᐊᑯᓂᐅᓂᕐᓴᖅ ᐱᕈᕐᕕᓴᖃᓲᖑᓕᕐᑐᑦ ᒫᓐᓇᑯᑦ, ᐊᒻᒪᓗ ᑲᑎᒪᔪᐃᑦ 

ᐅᖃᖃᑦᑕᓚᐅᔪᑦᓱᑎᒃ ᓄᓇᐅᑉ ᑕᐅᑦᑐᖓ ᐃᕕᑦᓱᑲᐅᔭᐅᓂᕐᓴᐅᓲᖑᓕᕆᐊᖓᓄᑦ.  ᓄᓇᓖᑦ ᐃᓚᖏᓐᓂ 

ᐸᐅᕐᖓᒐᓚᖏᑦ ᐊᖏᓂᕐᓴᐅᓲᖑᓕᕐᓱᑎᓪᓗ ᐱᑕᖃᕐᓂᓴᐅᓲᖑᓕᕐᓱᑎᐊᓪᓛᑦ, ᐃᓚᖏᓐᓂ ᓄᓇᓕᓐᓂ 

ᐸᐅᕐᖓᖃᖕᖏᓂᕐᓴᐅᔪᖃᓲᖑᓕᕐᒥᓱᓂᐊᓪᓛᑦ ᑌᑦᓱᒪᓂᐅᓯᒪᔪᕐᒥᑦ.  ᐅᖃᖃᑦᑕᓚᐅᔪᒻᒥᔪᑦ ᒫᓐᓇᑯᑦ 

ᐱᕈᕐᑐᐃᓗ ᓇᐹᕐᑐᐃᓗ ᑕᑭᓂᕐᓴᐅᓲᖑᓕᕆᐊᖏᑦ ᐱᑕᖃᓲᖑᓕᕐᓱᑎᓪᓗ, ᑌᒣᑦᑐᓄᑦ 

ᐊᓯᑦᔨᑕᐅᒪᓚᕿᓕᕐᓱᓂᓗ ᓄᓇᐅᑉ ᖃᓄᐃᓕᖓᓂᕆᖃᑦᑕᓯᒪᔭᖓ ᓯᕗᓂᐊᒍᑦ.  ᓄᑖᓂᓪᓗ 

ᐱᕈᕐᑐᖃᓲᖑᓕᕐᓱᓂ ᖃᐅᔨᒪᖕᖏᑕᖏᓐᓂᒃ ᓯᕗᓂᐊᒍᑦ ᑕᑯᑦᓴᐅᓚᐅᕐᓯᒪᖕᖏᑐᓂᒃ. 

 ᐆᒪᔪᐃᑦ 

ᐆᒪᔪᐃᑦ ᐊᓯᑦᔨᕙᓪᓕᐊᓂᖏᑦ ᐅᖄᔭᒻᒪᕆᓚᐅᔪᑦ ᑲᑎᒪᓂᐊᕈᓯᕐᒥ.  ᑌᒪᑦᓭᓇᖅ ᐱᕈᕐᑐᐃ 

ᑌᒣᑦᑑᖃᑕᐅᒻᒥᒪᑕ, ᐆᒪᔪᐃᑦ ᐱᑕᖃᕐᓂᕆᓲᖏᑦ ᐊᒥᓱᖕᖑᕙᓪᓕᐊᕈᓇᐅᓕᓚᐅᕐᑐᑦ.  

ᑕᑯᔭᐅᔪᖃᕐᐸᓕᐊᑐᐃᓐᓇᓕᕐᓱᓂᓗ ᐆᒪᔪᓂᒃ ᐱᑕᖃᓲᖑᓯᒪᖕᖏᑐᓂᒃ.  ᐃᑉᐱᒋᔭᐅᔪᖃᓗᐊᖑᐊᓯᒪᑦᓱᓂᓗ 

ᒪᑯᓂᖓ ᑭᒋᐊᕐᓂᒃ, ᐊᑦᓭᓂᓪᓗ ᕿᕐᓂᑕᓂᒃ ᐋᕐᓗᓂᓪᓗ ᑭᓯᐊᓂᑦᑕᐅᖅ ᓄᑖᓂᒃ ᖁᐸᓄᐊᖃᓲᖑᓕᕐᒥᒪᑦ, 

ᐃᖃᓗᓐᓂᓗ ᒪᑯᓂᖓᓗ ᓄᕕᐅᕙᓚᑳᓂᒃ ᓄᓇᕕᐅᑉ ᓄᓇᖓᓕᓂᒫᖅ. 

ᑲᑎᒪᔪᓃᑦᑐᑦ ᐅᖃᐅᓯᖃᓚᐅᔪᒻᒥᔪᑦ ᐊᓯᑦᔨᐸᓪᓕᐊᓕᕐᒥᒋᐊᖏᑦ ᐆᒪᔪᐃᑦ ᐊᑦᔨᒋᖏᑐᐃᑦ ᐃᒪᕐᒥᐅᑌᓪᓗ 

ᓄᓇᒥᐅᑌᓪᓗ ᐃᖏᕐᕋᕕᒋᓲᖏᑦ ᐱᑕᖃᕐᓂᕆᓲᖏᓪᓗ, ᑎᒥᐊᒐᓴᓐᓄᑦ ᐃᖃᓗᓐᓄᓗ.  ᐆᒪᔪᐃᑦ ᐃᓚᖏᑦ 

ᐃᖏᕐᕋᕕᒋᓲᑐᖃᖏᑦᑕ ᐅᓪᓗᖏᑦ ᐊᓯᑦᔩᓯᒪᓲᖑᓕᕐᒥᔪᑦ ᒪᑯᓄᖓ ᕿᓚᓗᒐᕐᓄᓗ ᐁᕖᕐᓄᓗ.  ᓇᓄᐃᑦ 

ᒫᓐᓇᑯᑦ ᓄᓇᓕᐊᑦᓴᐅᑎᒋᓂᕐᓴᐅᓲᖑᓕᕐᒥᓱᑎᒃ ᓄᓇᓕᓐᓄᓗ ᑎᑭᕌᕐᑕᓂᕐᓴᐅᓲᖑᓕᕐᓱᑎᒃ 

ᑌᑦᓱᒪᓂᐅᓯᒪᔪᕐᒥᑦ. 

ᑲᑎᒪᔪᓃᑦᑐᑦ ᐅᖃᐅᓯᖃᓚᐅᔪᒻᒥᔪᑦ ᐆᒪᔪᐃᑦ ᐃᓚᖏᑦ ᐱᑕᖃᕐᓂᓴᐅᓲᖑᓕᕆᐊᖏᓐᓄᑦ 

ᑌᑦᓱᒪᓂᐅᓯᒪᔪᕐᒥᑦ.  ᑕᒪᓐᓇ ᓱᓕᓕᕐᑐᖅ ᒪᑯᓄᖓ ᒥᕐᖁᓕᓐᓄᑦ, ᑕᓪᓗᕈᓐᓇᓄᑦ, ᕿᓚᓗᒐᕐᓄᑦ 

ᓇᓄᕐᓄᓗ ᒪᑯᐊᓕ ᑐᑦᑐᐃᑦ ᐃᓚᖏᓪᓗ ᐃᖃᓗᐃᑦ ᓄᕕᐅᕙᒐᓓᓪᓗ ᐱᑕᖃᖕᖏᓂᕐᓴᔫᔮᓲᖑᓕᕐᒥᓱᑎᒃ. 

ᑲᑎᒪᔪᓃᑦᑐᑦ ᐅᖃᖃᑦᑕᓚᐅᔪᒻᒥᔪᑦ ᑕᑯᖃᑦᑕᓂᕐᓴᐅᓕᕆᐊᒥᓂᒃ ᐊᓐᓂᐊᑕᓕᓐᓂᒃ ᐆᒪᔪᕐᓂᒃ ᕿᓕᕈᓕᓐᓂᒃ 

ᖁᒪᕐᑕᓕᓐᓂᓘᓐᓃᑦ ᒫᓐᓇᑯᑦ.  ᑌᒣᑦᑐᓭᓐᓇᓂᒃ ᑕᑯᔭᐅᔪᖃᖃᑦᑕᓯᒪᓕᕐᒥᓱᓂᓗ ᐃᖃᓗᓐᓃᑐᓂᒃ 

ᑎᒥᕐᓗᓂᕐᓴᐅᓕᕐᑎᓗᒋᑦ ᐊᓐᓂᑕᓕᓐᓂᓘᓐᓃᑦ ᐅᕝᕙᓘᓐᓃᑦ ᖁᒪᕐᑕᓕᓐᓂᒃ. 

 ᓯᓚᒃ 

ᑲᑎᒪᖃᑕᐅᔪᑦ ᐊᖏᖃᑎᒌᖃᑦᑕᓚᐅᔪᑦ ᐅᓪᓗᒥ ᓯᓚᖓ ᖃᐅᔨᒪᓇᖕᖏᓂᕐᓴᐅᓲᖑᓕᕆᐊᖓᓄᑦ ᑕᒫᓂ 

ᓄᓇᒥ.  ᓯᓚᒃ ᐊᐅᓚᑦᓯᓂᕐᓴᐅᓲᖑᓕᕐᓱᓂᓗ ᐊᓄᕆᐊᓗᓐᓂᒃ ᐱᕐᓯᓂᒃ ᐊᒻᒪᓗ ᐊᓄᕆᖏᑦ 

ᓴᕿᑦᑕᓂᕐᓴᐅᓲᖑᕙᓗᓕᕐᓱᑎᒃ 

ᐅᖃᐅᓯᕆᔭᐅᓚᐅᔪᒻᒥᔪᖅ ᖃᓐᓂᑲᑦᑕᓂᐅᓲᕐᓗ ᓱᕈᔪᑲᑦᑕᓂᐅᓲᕐᓗ ᖃᓄᐃᓪᓗᐊᑎᒋᓂᕆᓲᖏᑦᑕᓗ 

ᖃᖓᐅᓕᕐᒪᓗ ᐊᓯᑦᔨᓯᒪᓕᕆᐊᖏᓐᓄᑦ.  ᓱᕈᔪᑲᑦᑕᓂᕐᓴᐅᓲᖑᓕᕐᓱᓂᓗ ᐅᐱᕐᖔᖑᓕᕐᒪᑦ 

ᐅᑭᐊᑦᓴᐅᓕᕐᒪᓗ ᐁᔪᖓᓐᓇᓂᕐᓴᐅᓚᕿᓂᐊᓕᕐᒪᑦ, ᑭᓯᐊᓂ ᐅᑭᐅᒃᑯᑦ ᖃᓐᓂᑲᑦᑕᖏᓐᓂᓴᐅᓲᖑᓕᕐᓱᓂ.  

ᐊᐳᑎᖓᓗ ᐊᓯᑦᔨᓯᒪᒍᓇᐅᓕᕐᓱᓂ, ᐊᕿᓐᓂᓴᐅᓕᕐᓱᓂᓗ ᐁᔪᖓᓇᕐᓂᓴᐅᓲᖑᓕᕐᓱᓂᓗ 

ᑌᑦᓱᒪᓂᐅᓯᒪᔪᕐᒥᑦ. 

 ᐃᓱᒪᒋᔭᐅᓕᕐᑐᓄᑦ 

ᑲᑎᒪᓂᐊᕈᓯᖃᕐᓂᓕᒫᖓᓂ, ᐃᓚᐅᖃᑕᐅᔪᐃᑦ ᐅᖃᐅᓯᖃᖃᑦᑕᓚᐅᔪᑦ ᑕᒣᓐᓂᒃ 

ᑌᑦᓱᒪᓂᐅᓯᒪᔪᓅᓕᖓᔪᓂᓪᓗ ᐅᓪᓗᒨᓕᖓᔪᓂᓪᓗ ᐊᕙᑎᐅᑉ ᐱᐅᓯᕆᓯᒪᔭᖓᑕ ᒥᑦᓵᓄᑦ.  

ᐅᖃᖃᑦᑕᓗᐊᖑᐊᓚᐅᔪᑦ ᐊᒥᓱᑎᒍᑦ ᐊᕙᑎᒥ ᐊᓯᑦᔨᕙᓪᓕᐊᑐᖃᓕᕆᐊᖓᓄᑦ ᑕᒫᓂ ᓄᓇᖓᓂ.  

ᑕᒪᒃᑯᓄᖓ ᑕᑯᓐᓈᑕᐅᖃᑦᑕᓯᒪᓕᕐᑐᓄᑦ ᓄᐃᑕᑎᑕᐅᔪᖃᓕᓚᐅᕐᒪᑦ ᑕᒪᑦᓱᒥᖓ ᐃᓄᐃᑦ ᐊᖏᔪᒻᒪᕆᒻᒥᒃ 

ᖃᐅᔨᒪᓂᖃᑦᓯᐊᓚᕆᐊᓗᒋᐊᖏᓐᓂᒃ  ᐊᕙᑎᒥᓂᒃ. 

ᑭᓯᐊᓂ, ᑲᑎᒪᓂᐊᕈᓯᖃᕐᑎᓗᒍ ᐱᕕᑭᑦᓱᒧᑦ ᐊᑐᓂᑦ ᓄᓇᓕᓐᓄᑦ ᑕᑯᔭᐅᖃᑦᑕᓯᒪᓗᐊᖑᐊᑐᓂᒃ 

ᑲᒪᒋᐊᕐᖃᔭᓚᐅᖏᑐᑦ ᐊᒻᒪᓗ ᑖᒃᑯᐊ ᑐᓴᕐᑎᓯᒍᑏᑦ ᐅᖃᐅᓯᖃᕈᓐᓇᓯᐊᓚᖓᖏᑑᑦᓱᑎᒃ ᓄᓇᕕᐅᑉ 

ᐃᓄᖏᓐᓄᑦ ᑎᒍᒥᐊᕐᑕᐅᔪᓂᒃ ᓄᓇᓕᒥᓄᑦ ᖃᐅᔨᒪᔭᐅᓂᖏᑦᑕ ᐊᖏᔪᒻᒪᕆᐅᓂᖏᓐᓅᓕᖓᔪᓂᒃ 

ᐃᓪᓕᕆᓇᕐᑐᒪᕆᐅᓂᖏᓐᓄᓗ.  ᑕᒪᒃᑯᐊ ᑕᒡᒐᓂ ᑕᑯᔭᐅᓯᒪᓂᕋᕐᑕᐅᓯᒪᔪᑦ ᕿᒥᕐᕈᒍᑎᐅᑐᐃᓐᓇᒪᑕᓕ 

ᑕᒫᓂ ᓄᓇᒥ ᓯᓚᒧᑦ ᐊᓯᑦᔨᑕᐅᓯᒪᓕᕐᑐᓂᒃ ᐅᓪᓗᒥ ᑌᒣᑕᐅᓕᕐᑐᓄᑦ.  ᑕᒪᒃᑯᐊ ᑕᑯᔭᐅᓯᒪᓕᕐᑐᐃᑦ 

ᖃᓄᐃᓪᓗᐊᑎᒋᓂᖏᑦ ᐱᓕᐅᒥᓯᒪᓂᖏᓪᓗ ᑌᒣᒻᒪᑦ ᐊᑦᔨᒋᖏᑑᑐᐃᓐᓇᕆᐊᓖᑦ ᓄᓇᓕᖓ 

ᐊᓯᖓᐅᑐᐊᕐᐸᑦ. 

 

ᓯᓚᐅᑉ ᐊᓯᑦᔨᕙᓪᓕᐊᓂᖓᑕ ᓱᕐᕃᒍᑎᖏᓐᓄᑦ 

ᑲᑎᒪᔪᓄᑦ ᐃᓚᐅᔪᐃᑦ ᖃᐅᔨᒪᓂᕆᓚᐅᔪᔭᖏᑦ ᑕᑯᓐᓈᓯᒪᔭᖏᓪᓗ ᑐᓴᕐᑎᓯᒍᑎᐅᖃᑦᑕᓚᐅᔪᑦ 

ᐃᒣᓕᖓᑎᓪᓗᒋᑦ ᑌᒣᓕᔪᖃᕐᓯᒪᑐᐊᕐᒪᑦ ᑌᒣᓕᖓᑎᑕᐅᓚᕿᓕᕐᑐᓂᒃ ᐱᑐᑦᓯᒪᓂᖃᕐᑎᓗᒍ ᑕᒪᒃᑯᐊ 

ᐊᕙᑎᒥ ᐊᓯᑦᔨᓯᒪᓕᕐᑐᑦ ᓱᕐᕃᓂᖃᓕᕐᑎᓗᒋᑦ ᐃᓅᒍᓯᖏᓐᓂᒃ, ᐃᓄᑑᓈᕐᑎᑐᓄᓪᓗ ᓄᓇᑦᑎᒍᓪᓘᓃᑦ.  

ᐃᓄᐃᑦ ᐃᓗᕐᕈᓯᖓᑦ ᐱᑐᑦᓯᒪᓂᖃᑦᓯᐊᒪᑦ ᓄᓇᖏᓐᓄᑦ ᐊᕙᑎᖏᓐᓄᓗ ᑕᒪᒃᑯᐊ ᐊᕙᑎᒥ 

ᐊᓯᑦᔨᓕᕐᑐᐃᑦ ᓱᕐᕃᓚᕿᓂᐊᓕᕐᒪᑕ ᖃᐅᑕᒫᑦ ᐃᓅᓯᖏᓐᓂᒃ. 

 ᐃᓄᐃᑦ ᐃᓗᕐᕈᓯᖓᓗ ᐊᒻᒪᓗ ᐃᓕᓐᓂᐊᓂᖅ 

ᐃᓱᒫᓗᒋᔭᐅᔪᖃᓗᐊᖑᐊᓚᐅᔪᕗᖅ ᑲᑎᒪᓂᐊᕈᓯᕐᒥ ᓯᓚᐅᑉ ᐊᓯᑦᔨᕙᓪᓕᐊᓂᖓ ᓱᕐᕃᓕᕆᐊᖓᓄᑦ 

ᐃᓄᐃᑦ ᐃᓗᕐᕈᓯᖓᓂᒃ ᑎᒍᒥᐊᖏᓐᓇᕋᓱᐊᕆᐊᖃᕆᐊᒥᓄᓪᓗ ᐱᔪᓐᓇᕈᓯᑐᖃᕐᓂᒃ ᖃᐅᔨᒪᔭᐅᔪᑐᖃᕐᓗ.  

ᑲᑎᒪᔪᐃᑦ ᐅᓂᒃᑳᖃᑦᑕᓚᐅᔪᑦ ᐱᐅᓯᑐᖃᕐᑎᒍᑦ, ᓱᓇᓱᐊᕐᓂᓕᒫᑦ ᑐᑭᒧᐊᑦᑎᑕᐅᑦᓯᐊᖃᑦᑕᓲᖑᓯᒪᒻᒪᑕ 

ᑭᓯᐊᓂ ᓯᓚᐅᑉ ᐊᓯᑦᔨᕙᓪᓕᐊᓂᖓ ᐱᑦᔪᑎᒋᑦᓱᒍ ᐱᒍᓯᖏᑦ ᐊᓯᑦᔨᑕᐅᓯᒪᓕᕐᑐᐃᑦ.  ᑖᒃᑯᐊ 

ᐅᖃᖃᑦᑕᓚᐅᔪᒻᒥᔪᑦ ᐃᓄᑐᙯᑦ ᖃᐅᔨᒪᔭᕐᒥᓂᒃ ᐅᕕᒃᑲᓅᕐᓯᒐᓱᐊᕆᐊᒥᒃ ᐱᔭᕆᐊᑐᓂᕐᓴᐅᕙᓕᕆᐊᖓᓄᑦ 

ᐱᐅᓯᐅᑉ ᐊᓯᑦᔨᕙᓪᓕᐊᓂᖓ ᒪᓕᑦᓱᒍ.  ᑕᒪᒃᑯᐊ ᐊᕙᑎᑎᒍᑦ ᐊᓯᑦᔨᕙᓪᓕᐊᔪᐃᑦ ᐊᓯᑦᔩᓯᒪᓕᕐᑐᑦ 

ᐊᑐᕈᓯᑐᖃᐅᓯᒪᔪᓂᒃ ᐊᐅᓚᓂᕐᑎᒍᑦ, ᓯᓚᐅᓪᓗ ᖃᐅᔨᒪᔭᐅᒍᓯᒋᓯᒪᔭᖏᖓᓂᒃ ᐆᒪᔪᕐᓯᐅᓂᕐᑎᒍᓪᓗ.  

ᑌᒣᒻᒪᑦ ᐅᕕᒃᑲᓂᒃ ᐃᓕᓐᓂᐊᑎᑦᓯᒐᓱᐊᕆᐊᒥᒃ ᐱᔭᕆᐊᑐᓂᕐᓴᐅᓲᖑᓕᕐᑐᖅ ᐱᐅᓯᑐᖃᕐᓂᒃ 

ᖃᐅᔨᒪᔭᐅᔪᓂᓪᓗ.  ᑕᒪᒃᑯᓂᖓ ᖃᐅᔨᒪᔭᐅᔪᑐᖃᕐᓂᒃ ᐅᕕᒃᑲᓅᔦᒐᓱᐊᕆᐊᒥᒃ ᐱᕕᑦᓴᖃᑦᓯᐊᖏᓐᓃᑦ 

ᐃᓱᒫᓗᒍᑎᐅᓚᐅᕐᑐᑦ ᐊᓯᐅᒍᑕᐅᓕᕆᐊᖓᓄᑦ ᖃᐅᔨᒪᔭᐅᒻᒪᕆᒋᐊᖃᓲᓂᒃ ᐃᓕᖓᔪᓄᑦ 

ᓄᓇᒦᒍᓐᓇᐅᓯᖏᓐᓄᑦ ᐱᐅᓯᑐᖃᕐᑎᒍᑦ ᐱᔪᓐᓇᕈᓯᑐᖃᖏᓐᓄᓗ, ᑕᒪᒃᑯᓄᖓ ᐊᓯᐅᔨᒍᑎᐅᓕᕐᓱᓂ 

ᐃᓗᕐᕈᓯᖏᓐᓂᒃ. 

 ᑎᒍᓚᓂᕐᒧᑦ ᓂᕿᖃᑦᓯᐊᕆᐊᖃᕐᓂᒧᓪᓗ 

ᐊᓯᑦᔨᓯᒪᓕᕐᑐᐃᑦ ᑕᑯᔭᐅᖃᑦᑕᓯᒪᓕᕐᑐᑦ ᑕᒪᒃᑯᑎᒎᓇ ᐆᒪᔪᐃᑦ ᖃᓄᐃᖏᓯᐊᕐᓂᖏᑦᑎᒍᑦ, 

ᐱᑕᖃᓲᖑᓂᖏᑎᒍᓪᓗ ᐃᖏᕐᕋᓲᖑᓂᖏᑦᑎᒍᓪᓗ ᒪᑯᐊᖑᔪᐃᓪᓗ ᓄᓀᑦ ᐅᐸᑦᑕᐅᖏᓐᓂᓴᐅᕙᓕᕐᓂᖏᑦ 

ᓯᑯᐃᓪᓗ ᓄᓇᒦᑦᑐᐃᓗ ᖃᓄᐃᓕᖓᓕᕐᓂᖏᑦ ᐱᑦᔪᑎᒋᑦᓱᒋᑦ ᐃᓕᑕᕆᔭᐅᓯᒪᓚᐅᔪᑦ ᑲᑎᒪᔪᓄᑦ 

ᐱᐅᖏᑐᒥᒃ ᓱᕐᕃᓂᖃᓕᕆᐊᖏᑦ ᐆᒪᔪᕐᓯᐅᓂᕐᒧᑦ ᓄᓇᕕᒻᒥ. 

ᑲᑎᒪᔪᓃᑦᑐᑦ ᐊᖏᖃᑎᒌᓚᐅᔪᕗᑦ ᐊᑦᑕᓇᕐᓂᓴᐅᓲᖑᓕᕆᐊᖓᓄᑦ ᐊᐅᓚᕕᖃᓕᕆᐊᒥᒃ ᓄᓇᒃᑯᑦ.  

ᑕᒪᓐᓇ ᐃᓚᖓᑎᒍᑦ ᑌᒣᓕᖓᑎᑕᐅᓕᕐᒪᑦ ᓯᓚᒧᑦ ᒫᓐᓇᑯᑦ ᓯᕗᓂᐊᒍᑦ 

ᖃᐅᔨᒪᓇᑦᓴᐅᑎᒋᓲᖑᒍᓐᓀᓂᑯᖓᓄᑦ, ᐊᓄᕆᓗ ᐊᓯᑦᔨᑲᑦᑕᓂᕐᓴᐅᖑᓱᓕᕐᓂᑯᖓᓄᑦ ᓯᓚᐅᓪᓗ 

ᐊᐅᓚᓂᖓ ᐊᓯᑦᔨᑲᓪᓚᑐᒻᒪᕆᐅᓯᓲᖑᓕᕐᓱᓂᓗᕐᒪᑦ, ᑭᓯᐊᓂᓗ ᐅᑭᐊᑦᓴᒥ 

ᓯᑯᑦᓴᐅᑎᒋᕐᖃᔭᓲᖑᒍᓐᓀᓱᑎᒃ ᐃᒣᑦ ᓯᕗᓂᐊᒎᓂᕐᓴᓗ ᐅᐱᕐᖓᓴᐅᓕᕐᒪᑦ ᓯᑯᐃᑦ ᓯᖁᑦᑎᓯᓲᖑᑦᓱᑎᒃ 

ᐅᑭᐅᖑᓕᕐᒪᓗ ᓵᓐᓂᓴᐅᓲᖑᓕᕐᓱᑎᒃ ᒪᓂᓐᓂᓴᐅᓲᖑᓕᕐᓱᑎᓪᓗ.  ᐊᐅᓚᕕᖃᕋᓱᐊᕆᐊᖅ ᑕᕆᐅᑉ 

ᓯᑯᖓᒍᑦ, ᑕᓯᒃᑯᑦ ᑰᑎᒍᓪᓗ ᑌᒣᒻᒪᑦ ᑲᑉᐱᐊᓇᕐᓂᓴᐅᓲᖑᓕᕐᑐᖅ ᐊᑯᓓᓐᓂᓴᕐᒥᓗ ᐊᐅᓚᕕᐅᕙᓕᕐᓱᑎᒃ 

ᐊᕐᕌᒎᑉ ᐃᓗᐊᓂ.  ᓄᓇᑐᐃᓐᓇᓕᐊᕋᓱᐊᕆᐊᖅ ᓱᕐᕋᑕᐅᒪᓂᖃᓕᕐᒥᔪᖅ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ 

ᐅᐱᕐᖔᖑᓕᑐᐊᕐᒪᑦ ᐱᕈᕐᑐᔦᑦ ᐱᕈᕐᓂᕐᓴᐅᓲᖑᓕᕐᒪᑕ ᐊᕐᖁᓯᓂᓕᐅᕋᓱᐊᕆᐊᒥᒃ ᐊᔪᕐᓇᓂᕐᓴᐅᓲᖑᓕᕐᑐᖅ 

ᐊᒻᒪᓗ ᓄᓇᒥ ᓇᓗᓀᒃᑯᑕᕆᔭᐅᓯᒪᒐᓱᐊᕐᐸᑐᑦ ᐊᓯᑦᔨᖃᑦᑕᓕᕐᓂᑯᖏᓐᓄᑦ 

ᐊᓯᐅᕕᐅᑐᐃᓐᓇᕆᐊᖃᕐᓂᓴᐅᓲᖑᓕᕐᒪᑦ ᒪᙯᑦᑐᓄᑦ.  ᑕᒪᒃᑯᓄᖓ ᐊᑦᑕᓇᕐᓯᓕᐅᒥᓯᒪᓕᕐᑐᓄᑦ 

ᓱᔪᖃᒐᓚᓐᓂᓴᐅᓲᖑᓚᕿᓕᕐᑐᖅ ᐱᓂᕐᓗᑲᑦᑕᓂᕐᓴᐅᔪᖃᓲᖑᓕᕐᓱᓂᓗ ᒪᙯᑦᑐᖃᓕᑐᐊᕐᒪᑦ. 

ᑲᑎᒪᔪᓃᑦᑐᑦ ᐅᖃᖃᑦᑕᓚᐅᔪᒻᒥᔪᑦ ᐃᓚᖏᑦ ᐆᒪᔪᐃᑦ ᒫᓐᓇᑯᑦ ᐱᒐᓱᐊᕐᓱᒋᑦ 

ᐊᔪᕐᓇᓂᕐᓴᐅᓲᖑᓕᕆᐊᖏᓐᓄᑦ ᐊᐅᓚᓂᕐᓴᐅᒋᐊᖃᓲᖑᓕᕐᓱᑎᓪᓗ ᐅᖓᓯᓐᓂᓴᓕᐊᕆᐊᖃᓲᖑᓕᕐᓱᑎᓪᓗ 

ᓄᓇᓕᒥᓂᑦ ᒪᙯᓕᑐᐊᕋᒥᒃ.  ᐃᓱᒫᓗᒍᑎᖃᓚᐅᕐᒥᔪᑦ ᑕᒪᒃᑯᐊ ᓄᑖᖑᕙᓕᕐᑐᑦ ᐆᒪᔪᐃᑦ 

ᐅᓚᐱᑦᓯᑐᐃᓐᓇᕆᐊᖃᕋᔭᕆᐊᖏᑦ ᐆᒪᔪᓂᒃ ᓂᕿᑦᓴᓯᐊᕆᔭᐅᓲᓂᒃ.  ᐅᑦᑐᕋᐅᑎᒋᔭᐅᔪᖃᓚᐅᔪᒻᒪᑦ 

ᑭᒋᐊᕐᓂᒃ ᑕᒪᒃᑯᓂᖓ ᐃᖃᓗᓐᓂᒃ ᒪᔪᕋᕐᑐᓂᒃ ᑰᒃᑯᑦ ᐊᒥᓲᖕᖏᓂᕐᓴᐅᑎᑦᓯᓚᕿᓲᖑᓕᕐᒪᑕ 

ᓯᒥᑦᑐᐃᓯᒪᓯᓲᖑᓂᕐᒥᒍᑦ ᑰᓐᓂᒃ. 

ᓱᓕ, ᐅᖃᕐᑕᐅᔪᖃᓚᐅᔪᒻᒪᑦ ᑕᒪᒃᑯᐊ ᒪᙯᑦᑏᑦ ᐊᑐᕐᓂᓴᐅᓲᖑᓕᕆᐊᖏᓐᓄᑦ ᓴᓇᔭᐅᒪᔪᕐᓂᒃ, ᒪᑯᓂᖓ 

ᓯᑭᑑᓂᒃ ᐊᒻᒪᓗ ᖁᒻᒧᐊᓯᒪᔪᕐᑎᒍᑦ ᐊᓯᐅᒌᒃᑯᑎᓂᒃ, ᓱᓇᓱᐊᕈᓯᑐᖃᕐᓂᒃ ᐊᑑᑎᓕᑐᐊᕋᒥᒃ ᐊᒻᒪᓗ 

ᑕᒪᒃᑯᐊ ᓴᓇᔭᐅᒪᔪᑦ ᐊᑭᑦᑐᐃᒋᐊᓯᓲᖑᑦᓱᑎᒃ ᐃᓅᒐᓱᐊᕈᑎᒥᓄᑦ ᑮᓇᐅᔭᕐᑐᕈᑎᒋᓲᖏᓐᓂᒃ.  ᑕᒪᓐᓇ 

ᐃᓚᒋᔭᐅᓂᖃᕐᒥᔪᖅ ᐆᒪᔪᕐᓯᐅᕋᓱᐊᕐᓂᖅ ᐱᔭᕆᐊᑐᔪᕈᕐᐸᓕᐊᓕᕐᑎᓗᒍ 

ᓂᕿᓯᒋᐊᖃᕐᓂᓴᐅᓚᕿᓲᖑᓕᕐᑐᖅ ᓂᐅᕕᕐᕕᒥ ᓂᐅᕕᕐᑕᐅᓂᑯᕐᓂᒃ ᐊᑭᑐᔪᕐᓂᒃ ᐊᒻᒪᓗ 

ᖃᓄᐃᖏᓯᐊᕐᓂᓴᐅᖏᑦᑑᑐᐃᓐᓇᕆᐊᖃᕐᑐᓂᒃ ᑕᒪᒃᑯᓇᖕᖓᑦ ᓂᕿᑐᐃᓐᓇᓂᑦ. 

ᑲᑎᒪᓂᐊᕈᓯᖃᕐᑎᓗᒋᑦ, ᑐᑭᓯᒪᖃᑎᒌᑦᓯᒪᓕᓚᐅᔪᕗᑦ ᑕᒪᓐᓇ ᓯᓚᐅᑉ ᐊᓯᑦᔨᕙᓪᓕᐊᓂᖓᑦ ᑐᕃᓐᓇᑐᒃᑯᑦ 

ᐱᑐᑦᓯᒪᓂᖃᓕᕆᐊᖓᓄᑦ ᓂᕿᖃᑦᓯᐊᕋᓱᐊᕆᐊᖃᕐᓂᒧᑦ.  ᓄᓇᕕᒻᒥᐅᓄᑦ ᓴᖕᖓᔭᐅᓕᕐᑐᐃᑦ ᒪᙯᓐᓂᑯᑦ 

ᐆᒪᔪᕐᓯᐅᕋᓱᐊᓕᕋᒥᒃ ᐃᓅᒐᓱᐊᕐᓂᑯᑦ ᐊᑭᑐᔪᒻᒪᕆᐅᓕᕐᑎᓗᒍᓗ ᓂᕿᖃᑦᓯᐊᖏᑦᑑᒍᑕᐅᓚᕿᓲᖑᓕᕐᑐᖅ 

ᑕᒫᓂ ᓄᓇᒥ. 

 ᖃᓄᐃᖏᓯᐊᕐᓂᓕᕆᓂᕐᒧᑦ ᐊᒻᒪᓗ ᑲᒪᒋᔭᖃᑦᓯᐊᓂᕐᒧᑦ 

ᑲᑎᒪᓂᐊᕈᓯᖃᕐᑎᓗᒋᑦ, ᑲᑎᒪᔪᓃᑦᑐᑦ ᐅᖃᐅᓯᖃᕆᐊᓪᓚᖃᑦᑕᓚᐅᕐᑐᑦ ᐃᓱᒫᓗᑎᒥᓂᒃ ᓯᓚᐅᑉ 

ᐊᓯᑦᔨᕙᓪᓕᐊᓂᖓᓄᑦ ᓱᕐᕋᑕᐅᑐᐃᓐᓇᕆᐊᖃᕐᑎᓗᒋᑦ ᖃᓄᐃᖏᓯᐊᕐᓂᖏᓐᓂᒃ.  ᑕᒪᒃᑯᓂᖓ 

ᓀᐱᑕᐅᔪᖃᕐᓂᓴᐅᓲᖑᓕᕐᒪᑦ ᐆᒪᔪᓃᑦᑐᓂᒃ ᐊᓐᓂᐊᑕᓕᓐᓂᒃ, ᖁᒪᕐᑕᓕᓐᓂᓗ ᐊᓯᖏᓐᓂᓗ 

ᓱᒃᑯᓇᕐᑐᑕᓕᓐᓂᒃ ᐊᒻᒪᓗᑦᑕᐅᖅ ᐃᒪᐅᑉ ᐱᐅᔫᓂᖓᓂᒃ ᐃᓱᒫᓗᑎᖃᕐᒥᓱᑎᒃ, ᐊᒻᒪᓗ ᐅᕕᓂᒃᑯᑦ 

ᓯᕿᓂᕐᒧᑦ ᓱᒃᑯᑕᐅᑐᐃᓐᓇᕆᐊᖃᕆᐊᖏᓐᓂᒃ. 

ᐃᓚᖏᑦ ᑲᑎᒪᔪᓃᖃᑕᐅᔪᑦ ᐅᖃᐅᓯᖃᓚᐅᔪᒻᒥᔪᑦ ᐃᓱᒫᓗᒋᐊᒥᓄᑦ ᐅᕕᒃᑲᓂᒃ ᐅᓪᓗᒥᐅᓕᕐᑐᖅ 

ᐃᓱᒪᒋᔭᐅᓲᖑᓕᕐᒪᑕ ᖃᐅᔨᒪᑦᓯᐊᓚᕆᒍᓐᓇᕆᐊᖏᑦ ᐊᑐᐃᓐᓇᐅᓯᐊᕐᐸᒍᓐᓀᕆᐊᖏᓪᓗ 

ᐊᐅᓚᕕᖃᕋᓱᐊᕆᐊᒥᒃ ᐊᑦᑕᓇᖕᖏᑐᒃᑯᓗ ᐆᒪᔪᕐᓂᐊᕋᓱᐊᕆᐊᒥᒃ ᓄᓇᒥ ᓄᓇᓕᒻᒥᐅᓄᑦ 

ᐅᖁᒣᓪᓕᐅᕈᑎᐅᓂᕐᓴᐅᓲᖑᓕᕆᐊᖏᓐᓄᓗ. 

 ᐃᓱᐊᖁᑏᑦ 

ᑲᑎᒪᔪᑦ ᐅᖄᖃᑎᒌᑦᑐᒪᕆᐅᖃᑦᑕᓚᐅᕐᑐᑦ ᑕᒪᓐᓇ ᓄᓇᐅᑉ ᐃᑭᐊᖓᒍᑦ ᖁᐊᕐᓯᒣᓐᓇᓲᑦᓴᔭᖅ 

ᐊᐅᑉᐸᓕᐊᓂᖓᓄᑦ ᓱᕐᕃᒍᑎᐅᓕᕆᐊᖏᓐᓄᑦ ᓄᓇᓕᐅᑉ ᐃᓱᐊᖁᑎᖏᓐᓂᒃ ᐃᓪᓗᖁᑎᖏᓐᓂᓗ.  

ᐅᖃᐅᓯᕆᔭᐅᔪᖃᓚᐅᔪᒻᒪᑦ ᑲᑎᒪᓂᐊᕈᓯᕐᒥ ᐃᓱᒫᓗᒋᔭᐅᓗᐊᖑᐊᓲᖑᓕᕐᑐᒥᒃ ᐃᓪᓗᐃᑦ ᐃᓚᖏᑦ 

ᐅᖁᕐᓯᓯᒪᓲᖑᓕᕐᒪᑕ ᐃᓪᓗᐃᑦ ᐃᑭᐊᒥᒍᑦ ᖃᐅᓯᓕᕐᑐᕕᓂᐅᓯᒪᑐᐊᕐᒪᑕ ᐊᒻᒪᓗ ᑕᒪᑦᓱᒧᖓ ᑌᒣᑦᑐᓂᒃ 

ᐊᖏᕐᕋᓖᑦ ᖃᓄᐃᖏᓯᐊᕐᓂᑎᒍᑦ ᓱᕐᕋᑕᐅᑐᐃᓐᓇᕆᐊᖃᕐᑎᓗᒋᑦ. 

ᑲᑎᒪᔪᓃᑦᑐᑦ ᐅᖃᐅᓯᖃᖃᑦᑕᓚᐅᔪᒻᒥᔪᑦ ᑕᒪᒃᑯᐊ ᓯᓚᕐᓂᓗᐃᑦ ᓱᕐᕃᒪᑐᐃᓐᓇᕆᐊᖃᕐᒥᑎᓗᒋᑦ 

ᖃᖓᑦᑕᔫᓂᒃ ᐅᐃᒪᓇᕐᑐᓯᐅᕋᓱᐊᕐᑐᓂᒃ.  ᐃᓱᒫᓗᒋᔭᖃᕐᓂᕋᖃᑦᑕᓚᐅᔪᑦ ᑕᒪᒃᑯᐊ ᖃᖓᑦᑕᔫᓕᕆᐅᑏᑦ 

ᒥᕝᕕᖏᑦᑕ ᐃᓱᐊᖁᑎᖏᑦ ᓈᒻᒪᓈᕐᓯᒪᑎᑕᐅᑦᓯᐊᖏᑦᑑᒋᐊᖏᑦ ᑌᒣᑦᑐᓄᑦ ᓯᓚᕐᓂᕈᑎᐅᒍᓐᓇᑐᓄᑦ. 

 ᐃᓱᒪᒋᔭᐅᓕᕐᑐᓄᑦ 

ᐅᖄᔭᖏᑦ ᐃᓗᓐᓈᒍᕐᑎᓗᒋᑦ, ᐃᓚᐅᖃᑕᐅᔪᐃᑦ ᐊᖏᖃᑎᒌᓚᐅᔪᕗᑦ ᑕᒪᓐᓇ ᓯᓚᐅᑉ ᐊᓯᑦᔨᕙᓪᓕᐊᓂᖓ 

ᐱᐅᖏᓂᕐᓴᒥᑦ ᐱᐅᓂᕐᓴᒥᐅᖏᑐᖅ ᓱᕐᕃᓯᒪᓕᕆᐊᖏᑦ ᐃᓅᓯᖏᓐᓂᒃ.  ᐃᓚᖏᑎᒍᑦ 

ᐊᑐᕐᓂᖃᖕᖏᑲᓗᐊᕐᑎᓗᒍ, ᐅᑦᑑᑎᒋᓗᒍ ᒪᑯᓂᖓ ᐊᑯᓂᐊᓂᕐᓴᖅ ᐃᓪᓗᓕᐅᕈᓐᓇᓲᖑᓕᕐᒪᑕ, 

ᐅᒥᐊᕐᔪᐊᖃᕈᓐᓇᓲᖑᓕᕐᓱᑎᓪᓗ ᐊᑯᓂᐅᓂᕐᓴᓗ ᒪᙯᓪᓗᑎᓪᓗ ᐃᖃᓗᑦᓯᐊᓗᑎᓪᓗ ᕈᓐᓇᓕᕐᒪᑕ 

ᐃᒪᒃᑯᑦ, ᑕᒪᑦᓱᒧᖓ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᓱᕐᕋᑕᐅᒪᓂᕐᓗᑕᐅᒪᔪᕆᑦᓯᓕᕐᓱᑎᒃ ᐃᓅᓯᖏᑦᑎᒍᑦ. 

ᒫᓐᓇᐅᓂᖓᓂ, ᐃᓕᑕᕆᔭᐅᓪᓚᕆᑦᑐᖃᕈᓐᓇᖏᒻᒪᑦ ᓱᓇᓪᓚᕆᐅᒻᒪᖔᑕ ᓱᕐᕃᒍᑎᐅᓯᒪᔪᑦ ᓯᓚᐅᑉ 

ᐊᓯᑦᔨᕙᓪᓕᐊᓂᖓᓄᑦ ᓱᓇᓕᒫᑦᓯᐊᑦ ᐱᑐᑦᓯᒪᖃᑎᒌᒻᒪᑕ ᐊᒻᒪᓗ ᑕᑯᓐᓈᑕᐅᓯᒪᔪᐃᑦ ᐊᓯᑦᔨᓯᒪᓕᕐᑐᑦ 

ᐊᑯᓓᑎᒋᖕᖏᑑᑦᓱᑎᒃ.  ᑭᓯᐊᓂᓕ, ᑲᑎᒪᔪᓃᑦᑐᑦ ᐊᖏᖃᑎᒌᑦᓯᒪᓚᐅᕐᑐᑦ ᓇᓂᔭᐅᔪᖃᕆᐊᖃᓕᕐᑎᓗᒍ 

ᐊᕐᕿᓯᒪᐅᑎᑦᓴᓂᒃ ᐃᑯᓪᓚᐅᒥᑎᑦᓯᒍᑕᐅᓂᐊᕐᑐᓂᒃ ᐱᐅᖏᑐᒃᑯᑦ ᓱᕐᕃᒍᑕᐅᔪᓂᒃ ᓯᓚᐅᑉ 

ᐊᓯᑦᔨᕙᓪᓕᐊᓂᖓᓄᑦ ᐃᓄᐃᑦ ᐃᓗᕐᕈᓯᖓᓂᒃ ᖃᐅᑕᒫᑦ ᐃᓅᓯᖏᓐᓂᓗ ᐊᒻᒪᓗ ᓇᒻᒪᓈᕐᓯᒪᒋᐊᓯᓗᑎᒃ 

ᐊᕙᑎᖓᑕ ᐊᓯᑦᔨᕙᓪᓕᐊᓂᖓᓄᑦ. 

 

ᐊᑐᓕᕐᑎᑕᐅᖔᕐᑐᓄᑦ ᐊᕐᖀᒍᑎᐅᑐᐃᓐᓇᕆᐊᓕᓐᓄᓗ 

ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᐊᓯᐊᒍᖔ ᐱᐅᓯᖃᕋᓱᐊᓕᕆᐊᒥᒃ ᐅᖄᔭᐅᔪᖃᓪᓗᐊᓚᐅᖏᑐᖅ ᑲᑎᒪᔪᓄᑦ 

ᑖᒃᑯᐊ ᑲᑎᒪᓂᐊᕈᓯᐅᑉ ᐅᓪᓗᖓᑕ ᑐᖓᓕᕆᓕᕐᑕᖓᓂ ᐅᖃᖃᑦᑕᕇᓚᐅᔪᒻᒪᑕ, ᐊᕙᑎᒋᓕᕐᑕᒥᓂᒃ 

ᒪᓕᑦᓱᑎᒃ ᐊᓯᐊᒍᕐᑐᒥᖔ ᐊᑑᑎᒋᐊᓯᓲᑐᖃᐅᓂᕋᕐᓱᑎᒃ ᐊᓐᓇᐅᒪᒋᐊᖃᕐᓂᒥᑎᒍᑦ ᓄᓇᕕᒻᒥ.  ᓱᓇᓂᒃ 

ᐊᑑᑎᒋᐊᓯᓲᖑᒻᒪᖔᕐᒥᒃ ᐃᓕᑕᕆᔭᐅᒪᓂᖃᕋᔭᕐᑐᒥᒃ ᑭᓪᓕᖃᑦᓯᐊᑐᒥᒃ ᓄᐃᑕᐅᔪᖃᕈᓐᓇᓚᐅᕋᓂᓗ.  

ᑭᓯᐊᓂᓕ, ᑐᑭᓯᒪᖃᑎᒌᑦᑐᐃᓐᓇᐅᓯᒪᓚᐅᕐᑐᑦ ᑲᑎᒪᐅᑎᔪᑦ ᖃᓄᐃᓕᒋᐊᕈᑎᑦᓴᓂᒃ 

ᐊᑐᐃᓐᓇᐅᕕᖃᕆᐊᒥᒃ ᓯᓚᐅᑉ ᐊᓯᑦᔨᕙᓪᓕᐊᓂᖓ ᒪᓕᓪᓗᒍ. 

 ᑲᔪᓯᑎᑦᓯᓂᕐᒧᑦ ᐊᑐᓕᕐᑎᑕᐅᖔᕐᓯᒪᓕᕐᑐᓂᒃ 

ᑲᑎᒪᔪᓃᑦᑐᑦ ᐅᓂᒃᑲᐅᑎᖃᑦᑕᓚᐅᕐᑐᑦ ᐊᑦᔨᒋᖏᑐᓂᒃ ᐱᓂᐊᕐᓂᕆᔭᐅᖃᑦᑕᓯᒪᓕᕐᑐᓂᒃ ᐊᓯᐊᒎᖓᕐᑐᓂᒃ 

ᐊᕙᑎᖓᑕ ᐊᓯᑦᔨᕙᓪᓕᐊᓂᖓ ᒪᓕᑦᓱᒍ.  ᑕᒪᒃᑯᐊ ᐱᓂᐊᕐᓂᕆᔭᐅᖃᑦᑕᓯᒪᓕᕐᒪᑕ 

ᐃᓄᑑᓈᕐᑎᑐᓄᓪᓘᓃᑦ ᐃᓚᒌᑦᑐᓄᓪᓘᓃᑦ. 

ᐅᑦᑑᑎᒋᓗᒍ, ᒪᙯᑦᑏᑦ ᐅᖃᖃᑦᑕᓚᐅᔪᒻᒪᑕ ᐅᓪᓗᒥᐅᓕᕐᑐᖅ ᐱᐅᒃᑯᑎᒃᑭᓂᕐᓴᐅᓲᖑᓕᕆᐊᒥᒃ 

ᐊᓐᓂᑌᓕᒪᒍᑎᑦᓴᖏᓐᓄᑦ ᐊᐅᓚᕕᖃᓕᑐᐊᕋᒥᒃ ᓯᑯᑎᒍᑦ ᓄᓇᒃᑯᓘᓐᓃᑦ ᓯᓚᐅᑉ ᐱᐅᓯᕆᓲᕆᓕᕐᑕᖓ 

ᖃᐅᔨᓴᓇᑦᓯᐊᓲᖑᒍᓐᓀᓕᕐᑎᓗᒍ.  ᒪᙯᓚᖓᓕᑐᐊᕋᒥᓪᓗ ᐃᓚᒥᓂᒃ ᖃᐅᔨᒪᑎᑦᓰᓇᓲᖑᓕᕐᓱᑎᒃ 

ᐊᐅᓚᓕᕈᑎᒃ ᐃᓱᐃᓪᓕᑲᓪᓚᓂᐊᕈᑎᒃ.  ᐊᐅᓚᕕᒋᓲᑐᖃᕐᒥᓂᒃ ᐊᑐᓲᕐᖃᔭᕈᓐᓀᓱᑎᓪᓗ ᓄᓇᖏᓪᓗ 

ᐃᒪᖏᓪᓗ ᐊᑦᑕᓇᕐᓯᓯᒪᓲᖑᓕᑐᐊᕐᒪᑕ. 

ᐱᐅᓯᒋᐊᕆᓂᐅᔪᕐᓂᒃ ᐱᓇᓱᐊᕐᑕᐅᔪᖃᓲᖑᓕᕐᒥᒪᑦ ᓄᓇᓖᑦ ᐃᓚᖏᓐᓂ ᓯᓚᐅᑉ ᐊᓯᑦᔨᕙᓪᓕᐊᓂᖓᑕ 

ᓱᕐᕃᓂᕐᓗᕈᑎᖏᓐᓂᒃ ᐃᑯᓪᓚᐅᒥᑎᑦᓯᒋᐊᕈᑕᐅᔪᕐᓄᑦ ᐃᒪᐅᑉ ᐊᐅᓚᓂᕆᓲᖏᓐᓂᒃ ᒪᑯᓂᖓ ᑰᖑᔪᕐᓂᒃ 

ᐱᐅᓯᒋᐊᕐᑎᓯᓂᕐᓂᒃ ᑰᑦᓯᐊᕈᓐᓀᓕᕐᓯᒪᔪᓂᒃ ᐅᕝᕙᓘᓐᓃᑦ ᑭᒋᐊᖃᕐᓂᒥᒃ ᐊᐅᓚᑦᓯᒐᓱᐊᕐᓂᖃᕐᒥᓱᓂ 

ᐃᖃᓗᑉᐲᑦ ᒪᔪᕐᕕᒋᓲᖏᓐᓃᑐᖃᓕᑐᐊᕐᒪᑦ. 

 ᐊᑐᓕᕐᑎᑕᐅᖔᑐᐃᓐᓇᕆᐊᓕᓐᓄᑦ 

ᓯᓚᐅᑉ ᐱᐅᓯᕆᓲᕆᓕᕐᑕᖓ ᐊᓯᑦᔨᓂᕐᓴᐅᕙᓪᓕᐊᓕᕐᓂᑯᖓᓄᑦ, ᑲᑎᒪᔪᓃᑦᑐᖅ ᐅᖃᖃᑦᑕᓚᐅᕐᑐᑦ 

ᑐᑭᓯᒪᐅᑎᑦᓴᖃᕐᓂᓴᐅᒋᐊᖃᓲᖑᓕᕆᐊᒥᓄᑦ ᓯᓚᒨᓕᖓᔪᓄᓪᓗ ᐊᐅᓚᕕᒋᓚᖓᔭᖓᑕ ᓄᓇᖓᓗ 

ᐊᕙᑎᖓᓗ ᖃᓄᐃᓕᖓᓚᖓᓕᕐᒥᒪᖔᑕ.  ᑕᒪᒃᑯᓂᖓ ᐃᑉᐱᒋᔭᖃᕐᓂᓴᐅᕈᒪᓕᕐᓂᒥᒍᑦ ᒪᑯᓂᖓ ᓯᑯᓂᒃ 

ᐊᓪᓚᑕᐅᖃᑦᑕᖁᔨᓕᕐᓱᑎᒃ ᐊᓯᑦᔨᑕᐅᓕᕐᑐᓂᒃ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᐊᒻᒪᓗ ᓇᒻᒪᓈᕐᑐᓂᒃ 

ᐊᑐᓕᕐᑎᓯᖔᕈᑎᑦᓴᓄᑦ ᐃᓱᒪᑦᓴᓯᐅᖁᔨᒻᒥᓱᑎᒃ. 

ᓄᓇᕕᐅᑉ ᐃᓄᖏᑦ ᐱᕕᖃᑦᓯᐊᓂᕐᓴᐅᒋᐊᖃᕐᓂᖏᑦ ᐊᒥᓱᕕᑦᑕᐅᓱᑎᒃ ᐅᖃᕐᑕᐅᖃᑦᑕᓚᐅᔪᑦ 

ᑲᑎᒪᓂᐊᕈᓯᖃᕐᓂᓕᒫᖓᓂ ᐊᒻᒪᓗ ᐊᕐᕿᒋᐊᕈᑎᑦᓴᐅᒐᔭᕆᐊᖏᑦ ᑕᑯᓐᓈᑕᐅᖃᑦᑕᓚᐅᕐᓱᑎᒃ ᓯᓚᐅᑉ 

ᐊᓯᑦᔨᕙᓪᓕᐊᓂᖓᓄᑦ.  ᐃᓂᑦᓴᖃᑦᓯᐊᕆᖃᓲᖑᓂᖏᑦ ᐃᓄᑐᙯᓪᓗ ᐅᕕᒃᑫᓗ ᑲᑎᒪᐅᑎᓕᕐᐸᑕ 

ᐃᓕᓐᓂᐊᑎᑕᐅᔪᖃᕐᑎᓗᒍ ᐱᔪᓐᓇᑕᐅᒍᓯᑐᖃᕐᓂᒃ ᖃᐅᔨᒪᔭᐅᔪᑐᖃᕐᓂᓗ ᐅᕝᕙᓘᓐᓃᑦ 

ᐃᓕᓐᓂᐊᑎᑕᐅᔪᖃᕐᓂᓴᐅᔪᖃᕐᐸᑦ ᐊᑦᔨᒋᖏᑐᓂᒃ ᓯᓚᐅᑉ ᐊᓯᑦᔨᕙᓪᓕᐊᓂᖓ ᒪᓕᓪᓗᒍ 

ᐊᑐᓕᕐᑎᓯᒍᑎᐅᖔᕋᔭᕐᑐᓂᒃ (ᐅᑦᑑᑎᒋᓗᒋᑦ ᐊᓯᐅᒪᔪᕐᓂᐊᕈᓯᕐᓂᒃ, ᓄᓇᑐᐃᓐᓇᒥ ᐊᓐᓇᐅᒪᒍᓯᕐᓂᒃ, 

ᐊᓯᖏᓐᓂᓗ) ᐃᓱᒪᒋᔭᐅᖃᑦᑕᓚᐅᔪᑦ ᐊᑑᑎᔭᐅᔪᑦᓴᐅᒋᐊᖏᑦ  

ᑲᑎᒪᔪᓃᑦᑐᑦ ᐅᖃᖃᑦᑕᓚᐅᔪᒻᒥᔪᑦ ᐊᓪᓚᕕᑦᑎᒍᑦ ᐱᓇᓱᐊᕐᑕᐅᒪᕆᑦᑐᖃᕆᐊᖃᕐᓂᖓᓄᑦ 

ᐱᕙᓪᓕᐊᑎᑕᐅᔪᖃᕐᓗᓂ ᑲᔪᓯᑎᑕᐅᔪᖃᕐᓗᓂᓗ ᐱᓇᓱᐊᕐᑕᐅᔪᖃᕐᓂᐊᐸᑦ ᓯᓚᐅᑉ ᐊᓯᑦᔨᕙᓪᓕᐊᓂᖓ 

ᒪᓕᑦᓱᒍ ᐊᑑᑎᔭᐅᖔᓯᓂᐊᕐᑐᓂᒃ.  ᓇᓪᓕᐊᒍᑐᐃᓐᓇᖅ ᑮᓇᐅᔭᕐᑖᕕᑦᓴᓅᓕᖓᔪᓄᓪᓘᓃᑦ ᐅᕝᕙᓘᓐᓃᑦ 

ᐱᔪᓐᓇᓯᑎᑕᐅᒍᑎᑖᕐᓂᒧᓪᓘᓃᑦ ᓓᓴᕐᑖᓂᕐᒧᓘᓐᓃᑦ ᑭᖕᖑᒪᓇᕐᓯᐸᑕ.  ᑌᒣᑦᑐᓄᑦ 

ᐊᓪᓚᓯᒪᔪᖁᑎᒋᔭᐅᕙᑦᑐᑦ ᖃᓪᓗᓈᑎᑑᕐᓱᑎᓪᓘᓃᑦ ᐅᐃᒍᐃᑎᑐᕐᓱᑎᓪᓘᓃᑦ ᓲᖑᒻᒪᑕ 

ᐊᐅᓚᑦᓯᓂᓕᕆᓂᕐᑎᒍᑦ ᐃᖃᕆᔭᐅᕙᑦᓱᑎᓪᓘᓱᑎᒃ ᓄᓇᓕᒻᒥᐅᑦ ᐃᓚᐅᔪᖁᑎᖏᓐᓄᑦ ᑎᒥᖁᑎᖏᓐᓄᓗ.  

ᓴᐳᒻᒥᔭᐅᒋᐊᓖᑦ ᓄᓇᓖᑦ ᐃᓄᑦᑎᑐᕐᑐᓂᒃ ᐊᓪᓚᓯᒪᔪᖁᑎᖃᕐᑎᓯᐊᕐᓗᒋᑦ ᐊᒻᒪᓗ ᐱᔪᓐᓇᓯᐊᕐᑐᓂᒃ 

ᐃᓄᖁᑎᑖᕆᐊᖃᕐᓱᑎᒃ ᑕᒪᒃᑯᓂᖓ ᐱᓇᓱᐊᕈᓐᓇᓯᐊᕋᔭᕐᑐᓂᒃ. 

ᑐᓴᐅᒪᑎᑕᐅᑦᓯᐊᖏᑦᑑᕙᒋᐊᒥᒃ ᐃᓄᑦᑎᑑᑦᓯᐊᑐᓄᑦ ᐱᒻᒪᕆᐅᑎᑕᐅᑦᓱᓂ ᐅᖃᐅᓯᕆᔭᐅᓚᐅᔪᒻᒥᔪᖅ 

ᑲᑎᒪᔪᓄᑦ.  ᐱᕕᖃᕐᑎᑕᐅᑦᓯᐊᕈᒪᓲᖑᓚᐅᕐᑐᑦ ᐊᓪᓚᑕᐅᒪᔪᓂᒃ ᑐᑭᓯᒪᔭᐅᒋᐊᓕᓐᓂᒃ (ᐅᑦᑑᑎᒋᓗᒍ 

ᐱᕈᕐᑐᔭᐅᓲᖑᓕᕐᑐᓄᑦ ᓄᑖᓄᑦ, ᐆᒪᔪᓄᓪᓗ ᐊᓯᖏᓐᓄᓗ), ᖃᐅᔨᓴᕐᑕᐅᒪᔪᓄᐊᖓᔪᓄᓪᓗ ᐊᒻᒪᓗ 

ᑲᕙᒪᒃᑯᑦ ᐊᓪᓚᓯᒪᔪᖁᑎᖏᓐᓄᑦ ᐃᓄᑦᑎᑑᕐᑐᓂᒃ ᐱᔭᐅᒍᓐᓇᕕᖃᑦᓯᐊᑎᑕᐅᓗᑎᒃ ᐊᑐᓂᑦ 

ᓄᓇᕕᒻᒥᐅᓕᒫᑦᓯᐊᓄᑦ. 

 

ᖃᐅᔨᒐᓱᐊᕐᓂᑎᒍᑦ ᓱᖕᖏᓗᐊᕐᑕᐅᓕᕐᑐᓄᑦ ᐊᒻᒪᓗ ᓯᕗᓪᓕᔭᐅᒪᒋᐊᓕᓐᓄᑦ 

ᖃᐅᔨᓴᕐᓂᑎᒍᑦ ᐊᓪᓗᑲᑦᑕᑕᐅᕙᑦᑐᐃᓗ ᓯᕗᓪᓕᐅᔭᐅᒪᒋᐊᓖᓪᓗ ᓯᓚᐅᑉ ᐊᓯᑦᔨᕙᓪᓕᐊᓂᖓ ᒪᓕᑦᓱᒍ 

ᐊᒻᒪᓗ ᓂᕿᖃᑦᓯᐊᕆᐊᖃᕐᓃᑦ ᐅᖄᔭᐅᓯᓚᐅᔪᒋᕗᑦ ᑲᑎᒪᓂᐊᕈᓯᖃᓕᕐᒥᒐᒥᒃ ᐅᓪᓗᖓᑕ ᐱᖓᔪᖓᓂ.  

ᑕᒪᒃᑯᐊ ᐱᑦᔪᑕᐅᔪᑦ ᐱᔪᑦᓴᐅᔮᕈᑕᐅᒻᒪᕆᓚᐅᔪᑦᓱᑎᒃ ᐃᓚᐅᖃᑕᐅᔪᓄᑦ ᐊᒥᓱᓂᒃ 

ᐅᓂᒃᑲᐅᓯᑦᓴᖃᖃᑦᑕᓱᑎᒃ ᑕᒪᑦᓱᒪᐅᑉ ᒥᑦᓵᓄᑦ.  ᑕᒪᒃᑯᐊ ᐅᖄᔭᐅᓕᕐᒪᑕ ᑭᓪᓕᖃᑦᓯᐊᓕᓚᐅᔪᒻᒪᑦ 

ᑕᒪᒃᑯᐊ ᓂᕿᖃᑦᓯᐊᕆᐊᖃᕐᓃᑦ ᐊᒻᒪᓗ ᓂᕿᑐᐃᓐᓇᒥᒃ ᐱᕕᖃᑦᓯᐊᓲᖑᒋᐊᖃᕐᓂᖏᑦ ᑕᒫᓂ ᓄᓇᒥ 

ᐱᒻᒪᕆᐅᑎᑕᐅᓂᕐᐸᐅᒋᐊᖏᑦ ᓄᓇᕕᒻᒥᐅᓄᑦ. 

ᐊᒥᓱᓂᒃ ᖃᐅᔨᓴᕐᑕᐅᔪᓂᒃ ᐱᓇᓱᐊᕐᑕᐅᔪᖃᕋᓗᐊᕐᓱᓂ ᓯᓚᐅᑉ ᐊᓯᑦᔨᕙᓪᓕᐊᓂᖓᓅᓕᖓᔪᓂᒃ ᐊᒻᒪᓗ 

ᓂᕿᖃᑦᓯᐊᕆᐊᖃᕐᓂᒨᓕᖓᔪᑦ ᐱᓪᓗᒋᑦ ᑕᒫᓂ ᓄᓇᒥ, ᑲᑎᒪᔪᓃᑦᑐᑦ ᐅᖃᖃᑦᑕᓚᐅᔪᒻᒪᑕ 

ᑭᖕᖑᒪᓇᕐᑐᖃᕆᐊᖓ ᐃᓄᓐᓄᑦ ᖃᐅᔨᓴᕐᑕᐅᖁᔭᐅᔪᓂᒃ ᐊᓪᓚᑕᐅᒪᒌᕐᑐᓂᒃ ᖃᐅᔨᓴᕐᑕᑐᐊᖃᕈᓐᓀᓗᑎᒃ.  

ᖃᐅᔨᓴᕐᑕᐅᖁᓕᕐᑕᖏᑦ ᐱᓇᓱᐊᕐᑕᐅᒋᐊᖃᓕᕈᑎᒃ ᐅᖃᖃᑦᑕᓚᐅᔪᑦ ᑮᓇᐅᔭᖃᕐᑎᑕᐅᒋᐊᖃᕐᓂᒥᓄᑦ 

ᐱᓪᓗᑯᒋᐊᓕᑦᑎᒍᓪᓗ ᓴᐳᒻᒥᔭᐅᒋᐊᖃᕐᓂᒥᓄᓪᓗ.  ᑖᓐᓇᓗ ᓄᓇᕕᐅᑉ ᖃᐅᔨᒐᓱᐊᕐᕕᖓᑕ ᐊᓪᓚᕕᖓ 

ᑕᒫᓂ ᓄᓇᒥ ᓄᑭᖃᕈᑕᐅᓂᕋᕐᓱᒍ ᓴᐳᒻᒥᔭᐅᒋᐊᖃᕐᓱᓂᓗ ᑫᓪᓗᑐᕐᑕᐅᓗᓂᓗ ᓯᕗᓕᕐᓯᒍᓐᓇᓂᐊᕐᑎᓗᒋᑦ 

ᖃᐅᔨᓴᕐᓂᒥᒃ ᓄᓇᕕᒻᒥ. 

ᓱᓕ ᐊᒥᓱᒻᒪᕆᓐᓂᒃ ᖃᐅᔨᓴᕐᓂᒧᐊᖓᔪᓂᒃ ᐱᓇᓱᐊᔪᓕᒃ ᓴᐳᒻᒥᔭᐅᓯᒪᓂᖃᖕᖏᑐᓂᒃ 

ᐃᑲᔪᕐᑕᐅᓂᖃᖕᖏᑐᓂᓪᓗ ᓄᓇᓕᓐᓄᑦ ᐊᒻᒪᓗ ᐃᓚᐅᑎᑦᓯᖏᑦᑐᓂᒃ ᓄᓇᕕᐅᑉ ᐃᓄᖏᓐᓄᑦ 

ᓯᕗᓪᓕᐅᔭᐅᒪᒋᐊᖃᕐᑐᕆᔭᐅᔪᕐᓂᒃ ᖃᐅᔨᒪᔭᐅᒋᐊᖃᕐᑐᕆᔭᐅᔪᕐᓂᓗ.  ᓱᓕ, ᑕᒪᒃᑯᐊ 

ᖃᐅᔨᓴᕐᑕᕕᓂᐅᑦᓴᕋᓗᐊᕋᒥᒃ ᑐᓴᕐᑎᓯᒍᑎᐅᕙᖕᖏᑑᑦᓱᑎᓪᓗ ᓄᓇᓕᓐᓂᒃ ᑭᖑᓂᐊᒍᑦ.  ᑲᑎᒪᖃᑕᐅᔪᑦ 

ᐅᖃᕐᓯᒪᓕᓚᐅᔪᑦᓱᑎᓪᓗ ᐊᐅᓚᑦᓯᖔᕈᒪᒋᐊᒥᓂᒃ ᖃᐅᔨᓴᕐᑕᐅᒋᐊᓕᓐᓄᑦ ᓄᓇᖓᑕ ᐃᓗᐊᓂ. 

ᑕᒪᒃᑯᓄᖓᓕ ᖃᐅᔨᓴᕐᓂᑎᒍᑦ ᓱᔭᐅᖕᖏᓗᐊᓕᕐᑐᐃᓗ ᓯᕗᓪᓕᐅᔭᐅᒪᒋᐊᓖᓪᓗ ᐱᓪᓗᒋᑦ, ᐊᑦᔨᒋᖏᑐᓂᒃ 

ᐃᓱᒪᖃᕈᑎᐅᖃᑦᑕᓚᐅᔪᑦ ᑲᑎᒪᔪᐃᑦ ᐊᒻᒪᓗ ᓄᓇᓖᑦ ᐃᒻᒧᐊᓂ, ᑭᓯᐊᓂ ᐃᓱᒪᖃᕐᓂᓴᐅᓚᐅᔪᒻᒪᑕ 

ᖃᐅᔨᓴᕐᑕᐅᓂᕐᓴᐅᖁᔨᑦᓱᑎᒃ ᑰᖑᔪᕐᓂᒃ ᐃᓱᒪᓗᒋᔭᐅᓲᖑᒻᒪᑦ ᐃᖃᓗᐃᑦ ᓇᓂᕝᕕᒋᓲᖏᓪᓗ ᐊᒻᒪᓗ 

ᐃᖏᕐᕋᕕᒋᓲᖏᑦ.  ᐱᕙᓪᓕᐊᑎᑕᐅᖁᔨᔪᒻᒪᕆᐅᓚᐅᔪᒻᒥᔪᑦ ᑲᑎᒪᔪᑦ ᐊᕙᑎᒥᒃ ᐃᑉᐱᒋᔭᖃᕐᓂᒧᑦ 

ᐱᓇᓱᑦᑕᐅᔪᖃᕐᑐᓴᐅᓂᖓᓄᑦ ᐊᓪᓚᑕᐅᖃᑦᑕᓂᕐᓴᐅᖁᓪᓗᒋᑦ ᑖᒃᑯᓄᖓ ᑕᑯᔭᐅᕙᓕᕐᑐᓂᒃ.  ᐃᓚᖏᑦ 

ᑲᑎᒪᖃᑕᐅᔪᑦ ᐅᖃᖃᑦᑕᓚᐅᔪᒻᒥᔪᑦ ᑕᒪᓐᓇ ᓂᕿᑐᐃᓐᓇᓂᒃ ᐱᕕᖃᕈᓐᓇᓂᐅᔪᖅ 

ᐱᑐᑦᓯᒪᑎᑕᐅᖁᔨᑦᓱᑎᒃ ᓂᕿᖃᑦᓯᐊᓲᖑᒋᐊᖃᕐᓂᒧᑦ ᖃᐅᔨᓴᕐᑕᐅᔪᖃᓕᕐᐸᑦ ᐊᒻᒪᓗ ᓄᓇᓖᑦ 

ᐃᓗᐊᑎᒍᑦ ᓄᓇᓕᓐᓄᓗ ᑲᔪᓯᑎᑕᐅᔪᓂᒃ ᖃᐅᔨᓴᕐᓂᓂᒃ ᐱᓇᓱᐊᕐᑕᐅᔪᖃᓕᕐᐸᑦ.  ᑖᒃᑯᐊ 

ᐅᖃᐅᓯᖃᓗᐊᖑᖃᑦᑕᓱᑎᓪᓗ ᐱᒻᒪᕆᐅᓂᕃᑦᓱᑎᒃ ᓄᓇᓕᓐᓂ ᑐᑭᓯᒪᐅᑎᑦᓴᖃᕆᐊᖃᕐᑐᕆᑦᓯᓱᑎᒃ 

ᓂᕿᖃᑦᓯᐊᕆᐊᖃᕐᓂᒧᐊᖓᔪᓄᑦ ᖃᓄᐃᓕᒋᐊᕈᓐᓇᐅᑎᑦᓴᖏᓐᓄᑦ ᓄᓇᓕᖏᑦᑕ ᐃᓗᐊᒍᑦ. 

 

ᑭᖑᓪᓕᒥ ᐊᓪᓗᕆᐊᕈᑕᐅᓂᐊᕐᑐᓄᑦ 

ᑕᒪᓐᓇ ᑲᑎᒪᓂᐊᕈᓯᐅᓚᐅᕐᑐᖅ ᐃᓄᓐᓄᑦ ᐱᒋᐊᕐᑎᑕᐅᒋᐊᖕᖓᓚᐅᕐᑐᖅ ᓇᐅᑦᓯᑐᐃᒍᑕᐅᑦᓱᓂ 

ᐊᑦᔨᒋᖏᑐᓂᒃ ᓯᓚᐅᑉ ᐊᓯᑦᔨᕙᓪᓕᐊᓂᖓᓄᑦ ᓱᕐᕋᑕᐅᓯᒪᓕᕐᑐᓂᒃ ᐊᒻᒪᓗ ᐅᖄᒍᑎᒋᓗᒋᑦ ᑕᒪᒃᑯᓄᖓ 

ᐊᕐᕿᒋᐊᕈᑎᑦᓴᐅᒐᔭᕐᑐᓂᒃ.  ᑲᑎᒪᖃᑕᐅᔪᑦ ᑕᑯᒍᒪᓪᓚᕆᓐᓂᕋᖃᑦᑕᓚᐅᕐᑐᑦ ᑕᒪᓐᓇ ᑲᑎᒪᓂᐊᕈᓯᖓ 

ᓄᐃᑦᓯᓚᕆᓐᓂᐊᑎᓪᓗᒍ ᐱᕙᓪᓕᖁᑎᑦᓴᓂᒃ. 

ᑕᒡᒐᓂ ᐊᕐᕌᒍᕐᒥ ᙯᔪᕐᒥ, ᒪᑭᕝᕕᑯᑦ, ᓄᓇᓕᓕᒫᑦ ᑎᒥᖁᑎᖏᓐᓂᒃ ᐱᓇᓱᐊᖃᑎᖃᕐᓗᑎᒃ, 

ᐱᓇᓱᖃᑎᖃᖃᑦᑕᓚᖓᓕᕐᑐᑦ ᓄᓇᓕᓐᓂᒃ ᐱᕙᓪᓕᐊᑎᑕᐅᔪᖃᓚᖓᑎᓗᒍ ᓯᓚᐅᑉ ᐊᓯᑦᔨᕙᓪᓕᐊᓂᖓ 

ᒪᓕᓪᓗᒍ ᐊᑑᑎᖔᕈᑎᑦᓴᓄᑦ ᐸᕐᓇᓯᒪᐅᑎᑦᓴᐅᒐᔭᕐᑐᓂᒃ ᓄᓇᕕᒻᒨᓕᖓᔪᓂᒃ.  ᑖᒃᑯᐊ 

ᐸᕐᓇᓯᒪᐅᑎᑦᓴᐅᓂᐊᕐᑐᑦ ᑐᕌᒐᖃᕐᑎᑕᐅᓚᖓᑦᓱᑎᒃ ᐱᕙᓪᓕᐊᑎᑕᐅᔪᖃᕐᓂᐊᓕᕐᑎᓗᒍ ᐊᑕᐅᑦᓯᑯᑦ 

ᑕᑯᓐᓈᑕᐅᓂᖃᓕᕐᑐᓂᒃ ᐃᓕᑕᕆᔭᐅᔪᖃᕐᓗᓂᓗ ᓯᕗᓪᓕᐅᔭᐅᒋᐊᖃᓕᕐᑐᓂᒃ ᓄᓇᕕᒻᒥ ᐊᒻᒪᓗ ᑕᒪᑦᓱᒧᖓ 

ᐱᓇᓱᐊᖃᑎᒌᓐᓂᓴᐅᖃᑦᑕᓂᐊᓕᕐᑎᓗᒋᑦ ᐃᓚᐅᑎᑦᓯᖁᔨᖃᑦᑕᓂᐊᕐᓗᑎᒃ ᒪᑯᓂᖓ ᓯᓚᐅᑉ 

ᐊᓯᑦᔨᕙᓪᓕᐊᓂᖓᓄᑦ ᖃᐅᔨᒪᔭᐅᓕᕐᑐᓂᒃ ᒪᑯᓄᖓ ᐊᑦᔨᒋᖏᑐᓄᑦ ᑐᑭᑖᕆᔨᐅᓲᑦ ᐱᓇᓱᐊᓲᖏᓐᓄᑦ. 

ᓄᓇᓖᑦ ᑐᑭᓯᓂᐊᕐᕕᐅᓛᓕᕆᕗᐃᑦ ᐅᐱᕐᖔᖑᓕᕐᐸᑦ 2020-ᒥ ᐊᒻᒪᓗ 

ᐊᕗᖕᖓᓕᐅᒥᑎᑦᓯᒍᑕᐅᓯᓂᐊᕐᓱᑎᒃ ᐅᖄᔭᐅᓕᕐᑐᓂᒃ ᓯᕗᓪᓕᐅᔭᐅᓯᒪᒋᐊᓖᑦ ᐱᓪᓗᒋᑦ 

ᐊᕐᕿᕈᑎᑦᓴᐅᒐᔭᕐᑐᓄᓪᓗ ᐊᑐᓕᕐᑎᑕᐅᖔᓯᓂᐊᕐᑐᓂᒃ. 

ᒫᓐᓇᐅᓂᖓᓂᓕ, ᓄᓇᓖᑦ ᐅᕝᕙᓘᓐᓃᑦ ᓄᓇᓕᓕᒫᑦ ᑎᒥᖁᑎᖏᑦ ᐱᒋᐊᕐᑎᓯᒍᒪᓂᐊᕈᑎᒃ ᓯᓚᐅᑉ 

ᐊᓯᑦᔨᕙᓪᓕᐊᓂᖓ ᐱᓪᓗᒍ ᐊᑐᓕᕐᑎᑕᐅᖔᓯᓂᐊᕐᑐᓂᒃ, ᑲᒪᒋᔭᖃᕐᓂᒥᓪᓘᓃᑦ ᐅᕝᕙᓘᓐᓃᑦ 

ᓂᕿᖃᑦᓯᐊᑎᑦᓯᓯᐊᕋᓱᐊᕐᓂᒥᒃ, ᐅᖄᕕᖃᕈᓐᓇᓂᕋᕐᑕᐅᓯᒪᓕᕐᑐᑦ ᒪᑭᕝᕕᑯᓄᑦ, ᑲᑎᕕᒃᑯᓄᓪᓗ ᓄᓇᕕᒻᒥ 

ᐃᓗᓯᓕᕆᔨᒃᑯᓄᓪᓘᓃᑦ ᓴᐳᒻᒥᔭᐅᒍᒪᓂᖃᓕᑐᐊᕈᑎᒃ (ᑕᑯᓗᒋᑦ ᐊᑕᑎᑕᐅᔪᑦ ᐊ-ᒦᑦᑐᑦ).  

ᐊᑕᑎᑕᐅᔪᑦ ᐊ - ᐅᖄᓚᕕᐅᒍᓐᓇᑐᓄᑦ 

ᒪᑭᕝᕕᑯᓂᒥᐅᓂᒃ:  

 

Laurie Beaupré/ᓗᕆ ᐳᐳᕆ           

ᐊᕙᑎᓕᕆᓂᕐᒧᑦ 

ᑐᑭᒧᐊᑦᑎᓯᔨᖓᑦ                                           

ᐊᕙᑎᓕᕆᓂᕐᒧᑦ, ᐆᒪᔪᓕᕆᓂᕐᒧᓗ                 

ᖃᐅᔨᒐᓱᐊᕐᓂᒧᓪᓗ ᐱᓇᓱᐊᕐᕕᖓᓂ 

1111 Dr. Frederik-Philips Blvd., 3rd Floor St. Laurent, Quebec H4M 

2X6             

ᐅᖄᓚᐅᑎᖓ: (514) 745-8880 ᐅᕗᖓ 2224       ᐊᑭᖃᖕᖏᑐᖅ: 1-800-361-7052 

ᓱᑲᑦᑐᑯᑦ: (514) 745-0086 

LBeaupre@makivik.org 

 

ᑲᑎᕕᒃᑯᓂᒥᐅᑦ:  

 

Veronique Gilbert/ᕗᕋᓂᒃ ᔨᐅᓪᐱᐊ          Adam Gardner/ᐋᑕᒻ ᑲᑦᓄ 

ᑐᑭᒧᐊᑦᑎᓯᔨᐅᑉ ᑐᖓᓕᖓ                   ᓄᓇᕕᒻᒥ ᓄᓇᓕᖓᓂ ᓯᓚᐅᑉ 

ᐊᓯᑦᔨᕙᓪᓕᐊᓂᖓᑕ ᐊᕙᑎᖓᓄᑦ     ᐊᒻᒪᓗ      ᓄᓇᖓᓄᑦ ᐅᕝᕙᓘᓐᓃᑦ ᑐᑭᓯᒪᑎᑦᓯᔨᐅᑦᓱᓂ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ                 ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ 

ᑰᔾᔪᐊᖅ                              ᐊᐅᐸᓗᒃ 

ᐅᖄᓚᐅᑎᖓ: 819-964-2961 ᐅᕗᖓ 2324       ᐅᖄᓚᐅᑎᖓ: 819 491 7201 

vgilbert@krg.ca                        agardner@krg.ca 

 

 

ᓄᓇᕕᒻᒥ ᐃᓗᓯᓕᕆᔩᑦ ᑲᑎᒪᔨᖏᑦ 

 

Léa Laflamme/ᓕᐊ ᓚᕙᓚᒻ 

ᓂᕿᖃᑦᓯᐊᕆᐊᖃᕐᓂᓕᕆᓂᕐᒧᑦ ᐱᓇᓱᑦᑎᖓᑦ 

P.O. box 900 

Kuujjuaq (QC) JOM 1CO 

ᑎᒍᒥᐊᒐᖓ: 581-990-4890 

ᐅᖄᓚᐅᑎᖓ: (819) 964-2222 ext. 353 

ᓱᑲᑦᑐᑯᑦ: (819) 964-2711 

lea_laflamme@ssss.gouv.qc.ca 

